
ገጽ 7
ዮናስ 

- ኮኾብ 
ተጻዋታይ 

ኩዕሶ ሰኪዔት 

ዜና ሰንበት - የማነ ሃይለ

ጀርመን፡ ናይ ክልቲኡ ጾታታት ባህርያት 
ሒዞም ንዝውለዱ ህጻናት፡ ‘ኣይ ወዲ 
ኣይ ጓል’ ብዝብል ሳልሳይ ጾታ ክፍለጡ 
ከምዝሓገገት ቢቢሲ ሓቢሩ።
በዚ ከኣ፡ ነቲ ጾታ ዝብል መስመር ናይ 

ወረቐት ምስክር ልደት፡ ወለዲ ከይመልኡ 

ጀርመን ሳልሳይ ጾታ ተፍቅድ

ክገድፍዎ ተፈቒድሎም ኣሎ። እቲ ውሳነ፡ 
ወለዲ ናይዞም ፍሉይ ዓይነት ባህርያት ሒዞም 
ዝውለዱ ህጻናት ጾታ ደቆም ንምውሳን ኣብ 
ሕክምናዊ ትካላት ንዘሕልፍዎ ናይ ሸንኮለል 
ግዜን ብኽነት ገንዘብን ንምውጋድ ምዃኑ 
እቲ ሓበሬታ ኣረዲኡ።

ካብ 2,000 ዝውለዱ ህጻናት እቲ 
ሓደ ናይ ክልቲኡ ጾታ ባህርያት ሒዙ 
ከምዝውለድ እትፍለጥ ጀርመን፡ ነዚ ውሳነ 
ክትወስድ ኣብ ኤውሮጳ ቀዳመይቲ ሃገር 
ኮይና ኣላ።
ኣብታ ሃገር ቈልዓ ውልድ ምስ በለ 

ጾታኡ ክምዝገብ ስለዘለዎ፡ ወለዲ ናይዞም 
ዝተጠቕሱ ህጻናት ጾታ ደቆም ንምውሳን 
ክቀላጠፉ ብዙሕ ጸቕጢ ከምዝጸንሖም እዩ 
መርበብ ሓበሬታ ቢቢሲ ኣብ ገጻቱ ኣስፊሩ 
ዘሎ።
ጾታ ሰባት ዝውስኑ ክሮሞዞምስ ዝተባህሉ 

ባእታታት ኣለዉ። እዞም ህጻናት ከኣ ናይ 
ክልቲኡ ጾታታት ክሮሞዞማት ሒዞም 
ስለዝውለዱ እዩ እቲ ጸገም ዝፍጠር። በዚ 
ከኣ፡ ኣብ ጀርመን ኣካላዊ ባህርያት ናይቶም 
ህጻናት ናብ ሓደ ጾታ ከምዝዝምብል 
ንምግባር ክሳብ ናይ ሕክምና መጥባሕቲ 
ክካየድ ጸኒሑ።
ምስዚ ሓደሽ ሕጊ ንምቅዳው፡ እቲ ናይ 

ክልተ ጾታታት መስመራት ጥራይ ዝጸንሖ 
ፓስፖርት ጀርመን፡ ሳልሳይ መስመር 
ክውሰኾ ምዃኑ ሚኒስትሪ ውሽጣዊ 
ጉዳያት’ታ ሃገር ኣፍሊጡ ኣሎ።
እዚ ሓድሽ ሕጊ ኣብቶም ዝጸንሑ 

ሕጋታት መርዓ እንታይ ዓይነት ጽልዋ 
ክህልዎ ምዃኑ ግን ዛጊት ኣይተነጸረን 
ዘሎ።

ኢራን ንኻልኣይ ግዜ ህበይ ናብ ጠፈር 
ንምልኣኽ ትሸባሸብ ከምዘላ ‘ጆምሁሪ 
እስላሚ’ ዝተባህለት ጋዜጣ’ታ ሃገር 
ኣፍሊጣ።
እታ ጋዜጣ ንምክትል ሓላፊ ትካል ጠፈር 

ኢራን ሓሚድ ፋዜሊ ጠቒሳ ከምዘስፈረቶ፡ 
እዚ ኣብ ውሽጢ ሓደ ወርሒ ክትግበር 
ተመዲቡ ዘሎ፡ ኣካል ናይቲ እታ ሃገር ኣብ 
2018 ሰብ ዝጸዓነት መንኮርኮር ናብ ጠፈር 
ንምልኣኽ ትገብሮ ዘላ ምድላዋት እዩ። 

ኢራን ኣብ መጀመርታ ናይዚ ዓመት’ዚ 
ቀዳማይ ህበይ ናብ ጠፈር ልኢኻስ ጉዕዞኡ 
ብዓወት ዛዚሙ ከምእተመልሰ እዩ 

ኢራን ህበይ ናብ ጠፈር 
ትልእኽ

ዝፍለጥ።
ብመሰረት ሓበሬታ ሓሚድ ፋዜሊ፡ ምስ 

ናይ ኣህባይ ዝመሳሰል ክብደት ዘለዎም 
እንስሳታት፡ ኣብ መጻኢ ኣብ ጠፈራዊ ናይ 
ምርምር ስርሓት መፈተንታ ንምግባሮም 
ኣብ ግምት ኣትዩ ይስርሓሉ ኣሎ።
ዝሓለፈ ወርሒ መስከረም፡ ኢራን ኣብ 

ፋርስ ዝመበቆለን ደማሙ ናብ ጠፈር 
ክትልእኽ ምዃና ሓቢራ እያ።
እዚ ሕጂ ዝለኣኽ ህበይ፡ ኣብ ጠፈር 

እንታይ ዓይነት ተልእኾ ከምዘለዎ ግን 
እታ ግዜጣ ዝሃበቶ ዝርዝራዊ ሓበሬታ 
የለን።

ኣውስትራልያዊ ብራድ ዲ ሎዛ፡ ዝሓለፈ 
ሰንበት ኣብ ሽቱትጋርት (ጀርመን) ኣብ 
ዝተኻየደ ናይ 2013 ዓለማዊ ውድድር 
ምቝራጽ ኣግራብ ቀዳማይ ብምዃን 
ተሸላሚ ወርቂ ሜዳልያ ኮይኑ።
ኣብ ቅድሚ 10 ሽሕ ተዓዘብቲ ኣብ 

ዝተኻየደ ውድድር፡ ወዲ 34 ዓመት 
ዲ ሎዛ ን120 መወዳድርቱ ስዒሩ እዩ 
ሻምፕዮን ንምዃን ዝበቕዐ።
ኣብቲ ውድድር ኣመሪካዊ ማቲው 

ኮጋር ካልኣይ፡ ወዲ ቸክ ሪፓብሊክ 

ኣውስትራልያዊ ብምቝራጽ 
ገረብ ሻምፕዮን ዓለም ኮይኑ

ማርቲን ኮማረክ ድማ ሳልሳይ ብምዃን 
ዝተዳለወሎም ብልጫታት ተቐቢሎም።
“ሎሚ መዓልቲ ሕልሚ’ዩ” ዝበለ 

ብራድ ዲ ሎዛ፡ “ውድድር ካብ 
ዝጅምር ክሳብ ሕጂ ብልዑል ሃንቀውታ 
ዝሓለንክዎ ዓወት ስለዝኾነ፡ ነዛ ዕለት’ዚ 
ፍጹም ኣይክርስዓን እየ” ኢሉ።
ዲ ሎዛ ኣብ ሃገሩ ሓሙሽተ ግዜ 

ሻምፕዮና ዘበለ እኳ እንተኾነ፡ ብደረጃ 
ዓለም ግን ሕጂ’ዩ ካባ ሻምፕዮንነት 
ዝጓናጸፍ ዘሎ። ቅድሚ ሕጂ እታ 
ዝለዓለት ዓወት ካልኣይ ዝወጸላ ናይ 
2009 ሻምፕዮና ዓለም እያ ነይራ።

ኣብ ጃፓን ሓደ ናይ ኣጭርቕቲ 
ትካል ንደቂ ተባዕትዮ ዝኸውን ረጂቤቶ 
ኣፍርዩ ኣብ ዕዳጋ ከምዘቕረበን ድሮ 
ማእለያ ዘይብሉ ጠለባት ይቐርበሉ 

ጃፓን፡ ረጂቤቶ ንደቂ ተባዕትዮ?

ምህላዉን ሮይተርስ ሓቢሩ።
እዚ ካብ ዝጅምር ሰለስተ ሳምንቲ 

ገይሩ ዘሎ ትካል’ዚ ዛጊት 500 
ዝኸውን ረጂቤቶታት ንሓደ ብ30 

ዶላር ሸይጡ ምህላዉ እቲ ሓበሬታ 
ኣረዲኡ።
እቲ ረጂቤቶ ንኩሎም ደቂ ተባዕትዮ 

ከም ናይ ውሽጢ ክዳን ከገልግል 
ተባሂሉ እኳ እንተተማህዘ፡ ብግብሪ 
ግን ኣብ ነብሶም ገጥ ዝብል ጸቢብ 
ክዳውንቲ ዘዘውትሩ ደቂ ተባዕትዮ 
ዝያዳ ፈትዮምዎ ምህላዎም እዩ 
ዝግለጽ።
እዚ ይኹን’ምበር ነቲ ረጂቤቶ 

‘ስብእነትካ ዝዳፈር ጨርቂ’ ፍጹም 
ቅቡል ከምዘይኮነ ዝገልጹን ዝቃወሙን 
ወገናት እውን ተቓውሞታቶም 
ብኢንተርነት የመሓላልፉ ኣለዉ።
ጃፓናውያን ደቂ ተባዕትዮ ግን 

ነዚ ሓድሽ ምህዞ ድሮ ኣብ ነብሶም 
ኣውዒሎምዎ ይርከቡ።

ሳምራዊት መለስ
ኤደን ዘርአጋብር

ኤደን ሃብተኣብ
ነብያት ጸጋይ

ለይ-ኣውት

ሱራፌል ተስፋብሩኽ

ኣብ መጀመርታ ዘመነ እምኒ ክሊማ 
ናይ መሬት ኣዝዩ ዝሑል ኰነ፣ በዚ 
ዛሕሊ ዝተፈጥረ በረድ ካብ ሰሜናዊ 
ዋልታ ተበጊሱ ንዝበዝሐ ሰሜናዊ 
ክፋል ዓለም - ኤውሮጳ። ኤስያን 
ኣመሪካን - ዝሽፍን ነበረ፣ ድሕሪ ነዊሕ 
ዓመታት ከኣ ክመውቕ ጀመረ፣ ጸኒሑ 
እቲ በረድ ናብ ሰሜን ገጹ ኣንሳሓበ፣ 
እዚ ምቅይያር ኣርባዕተ ግዜ ተራእየ፣ 
ኣርባዕተ ግዜ ናይ በረድ ወቕቲ። 
ኣብ ሞንጐኦም ከኣ ሰለስተ ዝሞቘ 
ወቕቲ ሓለፈ፣ እቲ ድሒሩ ዝመጽአ 
ራብዓይ ዝሞቘ ወቕቲ እዚ ዘለናዮ ግዜ  

ዘጠቓለለ እዩ፣ እዚ ራብዓይ ወቕቲ 
ቅድሚ 10,000 ዓመታት ቅድሚ 
ልደተ ክርስቶስ ዝጀመረ እዩ፣ 
ምምጻእ በረድ ንመሬት ዓቢ 

ለውጢ ኣምጺኡላ እዩ፣ እቶም ኣብ 
ምውቕ ዝበለ ኩነታት ኣየር ዝነብሩ 
እንስሳታት - ከም ሓራማዝ። ነብሪ። 
ኣንበሳ። ሂፖፓታሙስ ዝኣመሰሉ - 
ነቲ ብውርጪ ዝተምልአ ጽሕዲታት 
ዝመልኦ ጫካታት ሓዲጎም ንደቡብ 
ገጾም እዮም ግዒዞም፣ ነቲ ዛሕሊ 
ክጻወሩ ዝኽእሉ - ከም ወኻርያ። ማሞት 

(ዓበይቲ ጸምሪ ዝነበሮም ሓራምዝ)። 
ጸምሪ ዝነበሮም ሂኖሰሮስን ካልኦትን - 
ግን ኣብኡ ተሪፎም፣ ካብዚም ዛሕሊ 
ክጻወሩ ዝኽእሉ እንስሳታት ዝበዝሑ 
ብሰሪ ሕጽረት መግቢ ክሞቱ ከም 
ዝኸኣሉ ይንገር፣ ማሞት ዝተባህሉ 
ሓራምዝን ጸምሪ ዝነብሮም ርሂኖስሮስን 
ገለ ካብኦም እዮም፣ መሬት እናወዓየት 
ትኸደሉ ኣብ ዝነበረት እዋን እዞም 
ኣብ ዛሕሊ ክነብሩ ዝኽእሉ እንስሳታት 
ናብ ሰሜን ገጾም ተሰብሲቦም፣ እቶም 
ናብ ደቡባዊ ክፋል ዓለም ዘበሉ 
ኣብ ምውቕ ኩነታት ኣየር ክነብሩ 
ዝኽእሉ እንስሳታት ኣብቲ ዝነበሩዎ 
ኣደልዲሎም ተቐመጡ፣

Little Johnny’s father said, “let me see your 
report card.”
Johnny replied, “I don’t have it.”
“Why not?” His father asked.
“My friend just borrowed it. He wants to scare 

his parents.”

Aryam and Biety
Warsay Yikallo Sec. School - Sawa

source: jokes of schoolFANY JOKES!

1.1. Using the past tense after the sign of the infinitive “to.”

     Don’t say: He tried to kicked the ball away.

     Say: He tried to kick the ball.

The past tense of the indicative mood cannot be used after the 
infinitive sign “to.”

2. Using the past tense after an auxiliary verb, instead of the past 
participle.

     Don’t say: I have forgot to bring my book.

     Say: I have forgotten to bring my book.

The past participle (and not the past tense) should be used with 
the auxiliary verb “have” and its parts.

3. Using “must” or “ought” to express a past obligation.

     Don’t say: you ought to come yesterday.

     Say:  - You ought to have come yesterday.

           - You should have come yesterday. 

           - You had to come yesterday.

“Must” and “ought” cannot be used as past tense. To express a 
past duty (which was done) we may use the perfect infinitive after 
“ought” or “should,” or such expressions as “had to,” “was obliged 
to.”

NOTE. But in indirect speech “must” and “ought” may be used as 
past tenses: as, “He said he must do it.”

4. Using the present perfect instead of the past tense.

     Don’t say: I have seen a good film yesterday.

     Say: I saw a good film yesterday. 

The past tense (and not the present perfect) should be used for 
an action completed in the past at a stated time.

NOTE. When your sentence has a word or a phrase denoting 
past times, like “yesterday,” “last night,” “last week,” “last year,” 
“then,” “ago,” etc., be sure always to use a past tense.

5. Using the past tense instead of the present perfect.

     Don’t say: I saw the Parthenon of Athens.

     Say: I have seen the Parthenon of Athens.

If we are speaking of the result of past action rather than of 
the action itself, we must use the present perfect tense. When 
somebody says, “I have seen the Parthenon” he is not thinking so 
much of the past act of seeing it, as of the present result of that 
past action.

common  mistakes
in Englishብተደጋጋሚ ዝርኣዩ ጌጋታት

ኣብ እንግሊዝኛ

MISUSED FORMS

THE USE OF WRONG TENSE

Source: COMMON MISTAKES IN ENGLISH

“ኣብ ነዊሕ ጕዕዞ ህይወተይ ዝተማሃርኩዎ እንተሎ። እዚ ኵሉ ስነ-ፍልጠትና ምስ ክውንነት ኣዛሚድና 
ኢና እንዕቅኖ፣ እዚ ኣረጊትን ናይ ቈልዑ ስራሕን’ዩ፣ ግን ከኣ ዘለና ዝበለጸ ነገር ንሱ እዩ፣” 

- ኣልበርት ኣይነሽታይን

1ይ ገጽ ዘመነ እምኒ II
3. ኣርባዕተ ናይ በረድ ወቕቲታት ...

4. ሰብ ኒንደርታል
ኣብ ዘመነ በረድ ዝነብሩ ዝነበሩ ሰብ ከመይ ዓይነት ምዃኖም ንምፍላጥ ተመራመርቲ 

ኣብ ምሉእ ኤውሮጳ ዝርከብ በዓቲታት። ገምገም ቀላያትን ሩባታትን እናኸዱ መጽናዕቲ 
ኣካይዶም እዮም፣ ኣዕጽምቶምን ናይቲ ግዜ መስራሒታቶምን ኵዒቶም ብምውጻእ 
ከኣ ምርምር ገበሩሎም፣ 
እዞም መሬት ንመወዳእታ ግዜ ምዝሓላ ዝነብሩ ዝነበሩ ሰብ። ሰብ ኒንደርታል 

ተባሂሎም ይጽውዑ፣ እዚ ስም ካብቲ መጀመርታ ግዜ ኣሰሮም ዝተረኽበሉ ቦታ ናይ 
ጀርመን ዝነቅል እዩ፣ እዞም ሰብ ኒንደርታል ንጕሪላ ዝመስል ገጽ ዝነበሮም ክፉኣት 
ምንባሮም ይገልጽ፣ ሰለፎምን በራቒቶኦምን ከምዚ ሎሚ ሰጥ ኢልና ንኸይድ ዘለና 
ክኸዱ ኣየኽእሎምን እዩ ነይሩ፣ ገዚፍ ርእሲን ቍንጹብ ነብሲን ድማ ነይሩዎም፣ 
ኣእዳዎም ገዚፍ። ቀላጽሞም ከኣ ሓጸርቲ ነበረ፣ 

ሰብ ኒንደርታል ዝነብሩሉ ዝነበሩ 
ምውቕ ግዜ ተወዲኡ መሬት ብበረድ 
ክሽፈን ምስ ጀመረ። ነቲ ዝፈርሑዎ ዝነበሩ 
ሓዊ። ሒዞምዎ ናብ በዓቲታት ክዕቆቡን 
ናይቶም ዝሃደኑዎም እንስሳታት ቆርበት 
ክኽደኑን ጀመሩ፣ መሳርሒታቶምን 
ኣጽዋሮምን ቀለልቲ ብምንባሮም 
ምስቶም ዝረኽቡዎም ኣራዊት ክቃለሱ 
ይብርትዖም ነይሩ ይኸውን፣ ምስቶም 
ኣብ በዓቲ ዝነብሩ ድቢን ኣንበሳን 
እናተሳጐጕ ክነብሩ ይግደዱ ነይሮም፣

5. ናይ መጀመርታ ንዓና ዝመስል ሰብ
ኣብ መጀመርታ ናይ ዘመነ በረድ ሰብ ኒንደርታል ጠፊኦም እዮም፣ ዝተፈልየ 

ምስሊ ዝሓዙ ሰብ - ካብ ኣፍሪቃን ኤስያን ክዀኑ ዝኽእሉ - ኣብዛ ዓለም ሰሪሮም 
ነበሩ፣ እዚ ኣብዚ ግዜ ዘሎ ሰብ ናቱ ሰንሰለት ምዃኑ ከኣ ይንገር፣ ኣክንዲ ቁንጹባት። 
ጎባጣትን ንጕሪላ ዝመስሉን ክዀኑ። ነዋሕቲ። ሰጥ ዝበሉን ዝለመጸ ቆርበት ዘለዎምን 
ጽቡቓት ኰኑ፣ ካብ ሰብ  ኒንደርታል ዝያዳ ዝሰልጠኑ ብምዃኖም መሳርሒታቶምን 
ኣጽዋሮምን ዘዳልውሉ ኣገባብ ዝተፈልየን ዝዋሕለለን እዩ፣ ኣጽዋሮም እናጸረቡ ከም 
ካራ ዝምብልሑ ክገብሩዎ ከኣሉ፣ ብዘይካ ፋስን መሓግሓጊን። ዝተፈላለዩ ፍላጻታት። 
ርእሲ ናይ ጭማራ። ሽነት። ማዕጺድን ስካርቤሎን ኣዳለው፣ እቲ ተመሳሳሊ ኣብዚ 
ግዜ እንጥቀመሉ መስራሒታት። ናይቲ ግዜ ርኽበታት እዩ፣ 
ዘመነ በረድ ምስ ሓለፈ ክሊማ መሬት እናሞቘ’ዩ ከይዱ፣ ሰብ ገና ካብ በዓቲታት 

ኣይወጽአን፣ ዓበይቲ በዓቲታት ብዙሓት ስድራቤታት ይጥርንፍ ነበረ፣ ኣንስቲን 
ቈልዑን ኣብ ውሽጢ በዓቲ ክጸንሑ እንከለው። እቶም ዝዓበዩ ደቂ-ተባዕትዮ ከኣ 
ናብ ሃድን ይወፍሩ፣ ክሳብ ሎሚ ንሰብ ዘፍርሑዎ ኣራዊት በረኻ’ኳ እንተሃለው 
ዘጥቅዓሎም ዝተፈላለዩ ረቀቕቲ መሳርሒታት ኣማዕቢሉ’ዩ፣ እቲ ማዕባለ ካብዞም 
ቀዳሞት ኣብ ዘመነ እምኒ ዝጀመረ እዩ፣ ንከም ብዕራይ በረኻ። ጸምሪ ዝነበሮም 

ገዘፍቲ ሓራምዝ - ማሞን። ብሓባር 
ክሃድኑ ከኣሉ፣ ኣብ ዕጥቂ ገሊኦም ካብ 
ኣዕጺምቲ ዝተዳለወ ጥሩምባ ኣለዎም፣ 
ደቆም ኣንስቶምን ካብ ሃድን ዝብላዕ 
ሒዞሙሎም ክምለሱ ኣብ ዝነብሩሉ 
በዓቲታ ኰይኖም ይጽበዩ፣ ንሳቶም 
ከኣ ጽቡቕ መዓልቲ ውዒሎም እኹል 
እንተ ሃዲኖም ጥሩምባ ይነፍሑ፣ 
ደቆም ክሰራሰሩ እንከለው። ኣንስቶም 
ሓዊ ኣጓሃሂረን ኣብ ኣፍደገ በዓቲ 
ኰይነን ይጽበያኦም፣ 
ናይቲ ግዜ ሰብ ኣረሜናውያን 

ጥራይ ኣይነበሩን፣ ኣብ ሞንጐኦም 
ንፉዓት ቀባእቲ። ቀረጽቲ። ደረፍቲ። 
ሳዕሳዕቲ። … ነይሮም እዮም፣ 
ኣዕጽምቲን ስኒ ሓርማዝን እናጸረቡ 
ኣብ መናድቕ በዓቲታቶም ምስሎምን 
ምስሊ ከባቢኦምን ይስእሉ፣ ገለ ካብቲ 
ናይ ጥንቲ ናይ በዓቲታት ስእሊ 
ኣብ ብዙሓት ሃገራት ተረኺቡ እዩ፣ 
ንዝተፈላለየ ምርምርን ቱሪዝማዊ 
ስሕበትን የገልገል ኣሎ፣ 
መወዳእታ ምዕራፍ ናይ ዘመነ በረድ 

ምስ ኰነ ሰብ ካብቲ ናይ ሓባራዊ 
ናብራኡ ወጺኡ ኣብ ሞንጐኡ 
ክወዳደር’ዩ ጀሚሩ፣ ኤውሮጳ። ምዕራብ 
ኤስያን ገለ ሰሜናዊ ክፋል ኣፍሪቃን 
ጸዓዱ። ምብራቕ ኤስያ ቀያሕቲ። ኣብ 
ትሕቲ መዲተራንያን ከኣ ጸለምቲ 
ሰፈሩ፣ ብዙሓት ተጓዓዝቲ ካብ ኤስያ 
ናብ ኣመሪካ ከይዶም ተቐመጡ፣ 
ኣዚኦም እቶም ሞበቈል ናይቶም 
ኣብ ምዕራብ ዝነብሩ ዝነበሩ ቀያሕቲ 
ህንዳውያን ምዃኖም ይንገር፣



ስዒድ ሳልሕ
ወግዒ 

ብኸመይ’የ፡ እቲ ቅኑዕን ዘየጣዕስን ዓውደ-ትምህርቲ 
ክመርጽ ዝኽእል፧

ደዋሊ፣- ሄለው ምኽሪ ብቴለፎን ድዩ?

ኣማኻሪ፣- መርሓባ እወ ጽቡቕ ኣለኻ። 
ሃ.ማ.መ.ተ.ኤ ምኽሪ ብተለፎን’ዩ።

ደዋሊት፣- ተመሃሪት ዓሰርተ ሓደ ክፍሊ 
እየ። ሓደ ሽግር ስለ ዘሎኒ’የ ክትሕግዘኒ 
ብምባል ዝድውለልኪ ዘለኹ።

ኣማኻሪት፣- ጸገም የለን፣ እንታይ’ዩ እቲ 
ሽግር ክሰምዓኪ?

ደዋሊ፣- ዳኒኤል እበሃል። ወዲ ዓሰርተ 
ሸሞንተ ዓመት፣ ተማሃራይ ዓሰርተ-ሓደ 
ክፍሊ እየ፣፣ ኣብ ትምህርተይ ከኣ ንፉዕ 
እየ፣፣ ኣብ’ዚ ግዜ’ዚ ሳይንስ እየ መሪጸ 
ዘለኹ፣፣ ሓደ ሽግር ግን ኣለኒ፣፣ ንሱ ኸኣ 
ማትሪክ ድሕሪ ምግባረይ እንታይ ዓይነት 
ዓውደ-ትምህርቲ ከምዘጽንዕ ሓርቢትኒ’ዩ 
ዘሎ፣፣ ስለ’ዚ ብኸመይ እቲ ቅኑዕ ዓውዲ 
ከም ዝመርጽ’ዶ ምሓገዝካኒ፧

ኣማኻሪ፣- ዝኸበርካ ዳኒ ንኮሌጅ 
ዘእትወካ ነጥቢ ከም ተምጽእ ርግጸኛ 
ኰንካ ብምዝራብካ ከድንቐካ እፈቱ፣፣ 
ብምቕጻል እዚ ትብሎ ዘለኻ ሽግር ኣብ 
ብዙሓት ተማሃሮ ኮሌጅ ዝርአ ጸገም’ዩ። 
ኣቐዲምካ ነዚ ጸገም’ዚ መፍትሒ ከተናዲ 
ምፍታንካ ከኣ ከየድንቕኩኻ ክሓልፍ 
ኣይደልን፣፣ ብመጀመርታ ግን ንዓኻ ዝያዳ 
ዝስሕበካ ስራሕ ወይ “ኣነ ከም’ዚ ዓይነት 
ሰብ (ንኣብነት ዶክተር፣ ኢንጂነር ወዘተ) 
ክኸውን እየ” እትብሎ’ዶ ምነገርካኒ፧ 

ደዋሊ፣- ኣነ ድኣ ኢንጅነር ክኸውን’የ 
ይብል’ሞ፣ ጽንሕ ኢለ ከኣ ዶክተር 
ክኸውን ይደሊ፣፣ ጸኒሐ ካልእ ግዜ ከኣ 
ብስነ-ቀመም ትምህርተይ ክዛዝም 
ደስ ይብለኒ፣፣ ከም’ዚ እናበልኩ 
ዝተፈላለዩ ዓውድታት ይቐያይር፣፣ ኣብ 
መጠረሽትኡ፣ ስለዝጭነቕ ኣብ ሓደ 

መደምደምታ ከይበጻሕኩ የቋርጾ፣፣

ኣማኻሪ፣- ዘጨንቐካ ወይ ኣብ ሓደ 
ውሳኔ/ምርጫ ንኸይትበጽሕ ጠንቂ 
ዝኾነካ ነገር እንታይ ኢልካ ትሓስብ፧

ደዋሊ፣- ከም’ዚ እዩ ኢለ ክዛረብ ቅሩብ 
የሸግረኒ’ዩ፣፣ ምስ ኣዕሩኽተይ ብዛዕባ’ዚ 
ጉዳይ’ዚ ኣብ ነዕልለሉ (ንካታዓሉ) 
ግዜ ግን፣ እዚ ሽግር’ዚ ዝለዓል ኮይኑ 
ይስማዓኒ፣፣

ኣማኻሪ፣- ብኸመይ፧

ደዋሊ፣- አዕሩኽተይ  ነናቶም 
ድሌታት ይገልጹ’ሞ፣ ናይ’ቲ ዝመረጽዎ 
ኣታዊታት (ቁጠባዊ ረብሓታትን) ብሰብ 
ዝመጸካ ክብርን ዝናን ይገልጹ፣፣ ኣነ 
ከኣ ነቲ ዝመረጽክዎ ዓውዲ ዳግመ-
ግምት ይገብረሉ’ሞ፣ ይጠራጠር፣፣ ድሓር 
ነዞም ክጠቕሶም ዝጸናሕኩ ረቛሒታት 
ኣብ ግምት ብምእታው ካልእ ዓውዲ 
ይመርጽ’ሞ፣ ብኡኡ’ውን ምሉእ ዕግበት 
ኣይስመዓንን፣፣ ኣብ ሓደ ስጉምቲ 
ከይበጻሕኩ ስለዝጭነቕ፣ የቋርጾ፣፣ በዚ 
ምኽያት’ዚ እየ ከኣ ናባኻትኩም ክድውል 
ዝወስንኩ፣፣

ኣማኻሪ፣- ሐራይ ዳኒኤል፣ ኩላትና ደቂ-
ሰባት ከከም መልክዕና፣ ባህርናን ድሌትናን 
ዝተፈላለዩ እዩ፣፣ ኣዕረኽትኻ’ውን በዚ 
ምኽንያት’ዚ’ዮም ድሌታቶም ካብ 
ናትካ ዝተፈልየ ክኸውን ዝኸኣለ፣፣ ንስኻ 
ብናይ የዕሩኽትኻ ድሌታት ክትጽሎ 
ኣይግባእን፣፣ ብናይ ኣዕሩኽትኻ ድሌታት 
ተጸሊኻ፣ ነብስኻ ብግቡእ ከይመርመርካ 
(እዚ ማለት ድሌታትካ፣ ዓቕምታትካን 
ባህርያትካን ብግቡእ መርሚርካ) እቲ 
ቅኑዕ ውሳኔ እንተ ዘይወሲድካ፣ ኣብ 

ትምህርትኻ ምትራፍን ዘይተደልየ 
ጭንቀትን ከስዕበልካ ይኽእል’ዩ። 
ምኽንያቱ ብዙሓት ተማሃሮ ብኸም’ዚ 
ኣገባብ ዝመረጹ፣ ኣብ ትምህርቶም 
ምትራፍን ምቁራጽን ኣኸቲልሎም’ዩ። 
ዋላ’ውን ነዚ ሰጊሮም ትምህርቶም 
እንተዛዘሙ፣ ኣብ ስራሕ ዓለም ግን 
ኣፍረይቲ ኣይኮኑን። በቲ ዝሰርሕሉ 
ዓውዲ ምሉእ ዕግበት (Job-satisfaction) 
ስለዘይብሎም፣ ብተደጋጋሚ ስራሕ 
ይቕይሩ። ንባዕሎም ዘይምስራሖም 
ከይኣክል፣ ንመሳርሕቶም’ውን ብኣሉታ 
ይጸልውዎምን  ሕማቕ ኣርኣያ 
ይኾኑን። ከም ውጽኢቱ ፍርያምነት 
(Productivity) ናይ’ቲ ዝሰርሕሉ ትካል 
ባይታ ይዘብጥ። ስለዚ እቲ ሃስያ ካብ 
ውልቀ-ሰባት ሓሊፉ ብሃገር ደረጃ ውን 
ዓቢ ሃስያ የኸትል። ስለዚ ንስኻ’ውን 
እዚ ዕጫ’ዚ ንኸይገጥመካ፣ ካብ ጽልዋ 
አዕሩኽትኻ ናጻ ኰንካ እቲ ቅኑዕ ምርጫ 
ክትወስድ ይግባእ። 

ደዋሊ፦ እዞም ኣብ ላዕሊ ክትጠቕሰለይ 
ዝጸናሕካ ኣሉታውያን ሳዕቤናት፣ ብግቡእ 
ዓውደ-ትምህርቲ ናይ ዘይምምራጽ 
ኮይኑ፣ ብኸመይ እየ እምበኣር እቲ 
ቅኑዕን ዘየጣዕስን ዓውደ-ትምህርቲ 
ክመርጽ ዝኽእል፧

ኣማኻሪ፦ ብጣዕሚ ጽቡቕ ዳኒኤል። 
ዓውደ-ትምህርቲ ኣብ ንመርጸሉ እዋን፣ 
ብዙሓት ረቛሒታት ኣብ ግምት 
ከነእትዎም ዝግቡእና ኣለዉ። ገለ 
ካብቶም ኣዝዮም ኣገደስቲ ዝኾኑ 
ረቛሒታት ንምጥቃስ እምበኣር፣-

መጀመርታ ድሌታትና ብግቡእ 
ከነለሊ ይግባእ። ትምህርትና በዚ 

ዓውዲ’ዚ ድሕሪ ምዝዛምና፣ ኣብቲ ስራሕ 
ብምውፋርና ዝፈጥረልና ደስታን ሓጎስን 
ብግቡእ ንመርምሮ። ኣብ’ቲ ስራሕ’ከ 
ማዕረ ክንደይ ብግቡእ ተጸሚድና፣ 
ብምሉእ ዓቕልን ተወፋይነትን ክንሰርሕ 
ከምንኽእል ንነብስና ንሕተት። 
ብድሕር’ዚ ነቶም መዝጊብናዮም ዘለና 
ዓውድታት ቁጽሪ እናሃብና (1,2,3… 
እናበልና) ከከም ኣድላይነቶም ደረጃ 
ንፍለየሎም። 

ነቶም ኣብ ላዕሊ ዝጠቐስናዮም ዓውደ-
ትምህርታት፣ ነብሲ-ወከፎም ዝሓትዎ 
ዓቕምን ንውሓት ግዜን ቁጠባዊ 
ወጻኢታትን ብግቡእ ንመርምሮ፣ 
ኩሎም ድሌታትና ንኽንጭብጥ ዓቕምና 
ምፍላጥ ወሳኒ’ዩ። ንኣብነት ዓውዲ 
ምህንድስና (Engineering) ንኽንመርጽ 
ፊዚክስን ሕሳብ (ቁጽርን) ብግቡእ 
ንመልኽ ክንከውን ይግባእ። ስለ’ዚ 
ጽቡቕን  ሕማቕን ጎድንታትና ወይ 
ድኻማትናን ዓቅምታትናን ብግቡእ 
ነለሊ። ነፍስ-ወከፍና ነናትና ዝምባለታትን 
ተውህቦታትን ከምዘለና ንዘክር። ገሌና 
ኣብ ቁጽሪ ሓያላት ክንከውን ከለና፡ 
ገሌና ግን ኣብ ካልእ ዓውድታት 
ሓያላት ክንከውን ባህርያዊ’ዩ። ስለ’ዚ 
ዝያዳ ትመልካ ወይ ትርድኣካ ዓይነት-
ትምህርቲ ብንጹር ምፍላጥ፣ ኣየናይ 
ዓውደ-ትምህርቲ ከም ትመርጽ ንጹር 
ኣንፈት ንኽትሕዝ ይሕግዘካ’ዩ።

ባህርኻ (Personality) ብግቡእ 
ምርዳእ’ውን ኣዝዩ ኣገዳሲ’ዩ። ዝተፈላለዩ 
ዓውድታት ትምህርቲ ዝተፈላለየ ባህሪ 
ስራሕ ይውንኑ። ገለ ጸጥታን ምስ ሰባት 
ብዙሕ ርክባት ዘይብሎምን ባህሪ ስራሕ 

ምኽሪ ሰንበት
ሃ.ማ.መ.ተ.ኤ. ምኽሪ ብተሌፎን ካብ ዝጅምር፣ ብዙሓት መንእሰያት ተጠቐምቲ ናይ'ዚ ኣገልግሎት ኮይኖም ኣለዉ። ንኡስ ዓምዲ "ምኽሪ 

ሰንበት" እምበኣር ንገለ ካብ'ቲ ብቑጽሪ ስልኪ 124256 ወይ ብቑ.ሳ.ጶስጣ 1042 ናብ "ሆት ላይን" ዝቐርብ ሕቶታት እያ እትምልስ።
ዝውንኑ’ዮም። ገለ ግን በንጻሩ፣ ጽዑቕ 
ምንቅስቓስን ረባሺ ድምጺ ዘለዎምን 
እዮም። ኩልና ደቂ-ሰባት’ውን ሓደ 
ኣይኮናን። ገሌና ዓቃላት፣ ትሑታትን 
ሕውሳትን ክንከውን ከለና፣ በንጻሩ ገሌና 
ግን መንጸርጸርቲ፣ ሓራቓትን ግሉላትን 
ኢና። ስለዚ ባህሪ ናይቲ ስራሕ ብግቡእ 
ብምርዳእ፣ ምስ ባህርኻ ብግቡእ ዝሳነ 
ክትመርጽ ይግባእ። ንኣብነት፣ ዓውዲ-
ሕክምና ምስ ብዙሓት ዝተፈላለየ ባህሪ 
ዘለዎም ሰባት ዘራኽብ ብምዃኑ፣ ነዚ 
ዓውዲ ንኽትመርጽ ትሑት፣ ዓቃል፣ 
ፍሕሹውን ተደናጋጽን ባህሪ ትውንን 
ክትከውን ኣለካ። 

ንውሓት ግዜ ብቐጥታ ንዓቕልናን 
ተጻወርነትናን ስለዝጸልዎ፣ ማዕረ ክንደይ 
ዓቃላት ምዃና ንነብስና ንመርምር። 
ንኣብነት ብዓውዲ ምህንድስና ብዲግሪ 
ንኽትዛዝም እንተመሪጽካ፣ ንሓሙሽተ 
ዓመት ንኽትመሃር ምሉእ ተጻዋርነትን 
ዓቕልን ከምዘለካ ምምርማር ተመራጺ’ዩ። 

ንቕልጡፍ ምዕባለታት ዓለምናን 
ኩነታት ናይ’ቲ ንነብረሉ ሕብረት-ሰብን 
ኣብ ግምት ብምእታው’ውን፣ ብሉጽ 
ዕድላት ስራሕ ዝኸፍተልካ ዓውደ-
ትምህርቲ ክትመርጽ ይግባኣካ። 

ኣብ’ዚ ግዜ’ዚ ግን ነዚ ኣብ እዋን 
ምምራጽ ዓውድታት ትምህርቲ ዘጋጥሙ 
ዝተፈላለዩ ጸገማት ንምውጋድ ተባሂሉ፣ 
ብሚኒስትሪ ትምህርቲ ዝተኣታተወ 
ፈተና ሳይኮሜትሪ (Psychometric 
Test) ዝተባህለ መሳርሒ ስለዘሎ፣ ነቶም 
ዝወሃቡኻ ሕቶታት ብግቡእ ክትምልሶም 
ኣለካ።

ደዋሊ፣- ብዝሃብካኒ ምኽርን ማዕዳን 
ብልቢ የመስግነካ። የቐንየለይ!

ኣማኻሪ፣- ገንዘብካ።

“ብዘይ ቃል-ዓለም!”(1)

- እታ ናይ ዝሓለፈ ሰሙን ዕላልና 
ኣይጸላእኩዋን። “ዓሻ ድየ” ምስ በልኩኻ’ስ 
ከይተዓቀብካ ኩሉ ነገር ነጊርካኒ። ብዘይ 
ቃል-ዓለም፣ ናተይ ጽቡቕን ሕማቕን 
ጎድንታት ነጊርካኒ። ብዙሕ ዝጠቕሙኒ 
ሓሳባት’ውን ረኺበ’የ። እንተቀጽልናዮ 
ኣይምጽለኣኩን -
- ሐራይ ጽቡቕ! እሞ እዚ ሕክያና 

‘ብዘይ ቃል-ዓለም’ እንተበልናዮ ከመይ? 
- ‘ሞመንት ኦፍ ትሩዝ’ ዝዓይነቱ?!
- እሞ ናትካ ዶ ክንግረካ? ጽቡቕካን 

ሕማቕካን
- ሐራይ! በሊ በቲ ጽቡቕ ጀምሪ
- ሰብኣውነትካ እቲ ዝበለጸ ክፋልካ’ዩ
- የቐንየለይ! እቲ ዘኸፍአኸ?
- ኩርዓትካ ኸኣ እቲ ዝኸፈአ ክፋልካ 

- ‘በጠጥ’ በሃልን ዕቡይን ኢኻ።
- እሞኸ እንታይ ጸገም ኣለዎ?
- ኣነ ኣይፈትዎን’የ።
- እሞ ግድን ድዩ ንስኺ እትፈትውዮ 

ዘበለ ክገበር ዘለኒ?
- ኣይኰነን ግን ሰብ ኣይፈትዎን እዩ 

ከምኡ ዓይነት ባህሪ።
- ንመን ኢልካ ዲኻ ትነብር?
- ንነብስኻ። ግን ከኣ ምስ ሰብ ኢኻ 

ትነብር። ስለዚ ምስ ሰብ ዘንባብረካ ባህሪ 
ክህሉወካ ኣድላዪ እዩ።
- ብዘይ ቃል ዓለም እንዶ ንዛረብ።
- ፎርሳ!
- ኣነ ዕቡይ ብምዃነይ ንዓኺ እንታይ 

የጸግመኪ?
- ኣይፈትዎን ጥራይ እምበር።
- ስለምንታይ ኢኺ’ሞ ብዛዕባ ናተይ 

ባህሪ ዘትሓሳስበኪ?
- ሰባት ከምኡ ኢና። ትዕቢተኛ ሰብ 

ዝፈትዎ የብሉን።
- እሞ ኸ ሰብ ንኽፈትወካ ዲኻ 

ትነብር?
- እታ ሓወይ!
- ኖኖእ! ትኽ ብትኽ ነዕልልል 

እንተለና እዛ ዝብለኪ።
- እሞ ክትእርሞ ኢለ’የ ኰ ዝነግረካ 

ዘለኹ። 
- ክእረሞ ኣይደሊን’የ። ትዕቢተኛ 

ምዃን ንዓይ ባህ’ዩ ዝብለኒ እንተበልኩኺ 
ከ?

- እዋእ።
- ከምኣ’ያ! ንስኺ እምበር ኣነ’ኰ 

ኣይኰንኩን ኣምጺአዮ እዚ ዘረባ። ሰባት 
ከምቲ ዝደልይዎ ክንብሩ ስለምንታይ 
ኢና ክንጻወሮ ዘይንኽእል? ሰለምንታይ 
ኢና ኸ ብዛዓባ ናይ ካልኦት ሰባት ባህሪ 
ክንሓሰብን ክንጭነቕን ዘለና።
- እንታይ ኢኻ ትበለኒ ዘለኻ ሕጂ - 

ትዕቢት ጽቡቕ’ዩ በሃላይ ዲኻ?
- ብመጀመርታ እዚ ትብልዮ ዘለኺ 

ባህሪ ‘ትዕቢት’ዩ’ ዝብል መደምደምታ 
ካበይ ዝመጸአ’ዩ? ካልእ ትዕቢት ሕማቕ 
ድዩ ጽቡቕ ብዘየገድስ ሓደ ሰብ ግን 
ባህሪኡ ከምኡ እንተዀይኑ ስለምንታይ 
እዩ ንዓኺ ዘተሓሳስበኪ?
- ባህሪ ናይ ሰብ ይጸልወካ’ዩ - ናትካ 

ንኣብነት ዝዀነ ሰብ ክቐርብካ የጸግሞ 
እዩ።
- ኣነ ዝብለኪ ዘለኹ ሲ - መን’ዩ ኣብ 

ከክንዳይ ሕሰብለይ ኢሉኪ? ብዛዕባይ 
ስለምንታይ ኢኺ ትሓስቢ ዘለኺ?
- ስለዝገደሰልካ!
- እሞ ምግዳስ ማለት ዘይስራሕካ 

ምስራሕ ማለት ድዩ? ዘይምልከተካ 
ነገራት ምግባር ምስ ተገዳሰነት ሓደ ድዩ 
ትርጉሙ?

- እዋእ! እንታ ሎም’ስ ተፈኒኻ 
እምበር - ይሓልየልካ’የ ይግደሰልካ’የ 
እኰ’የ ዝብለካ ዘለኹ።
- ንሱ ምርጫኺ’ዩ። ኣነ’ውን 

እግደስሊኪ እኰ’የ - ግን ጠባይኪ 
ክቕይሮ ሓሲበ ኣይፈልጥን’የ። እምበር 
ምስ መትከል ዘይብሉ ሰብ ካብ ምኻድ 
ዝዓቢ ጸገም እንታይ’ሞኣሎ?
- እዋእ!
- ከምኣ’ያ። ብዘይ ቃል ዓለም 

ንዘራረብ ዶ ኣይበልክን።
- ሐራይ። ናብዛ ናይ ትዕቢት 

ንመለስ። ንስኻ ከም ሰብ ብዛዕባ 
ብልጫኻን ድኻማትካን ሓሲብካ 
ትፈልጥ ዶ?
- እወ። ንኽልተኦም ከኣ ብኸመይ 

ይጥቀመሎም ይሓስብ - ንነብሰይ 
ግን በቲ ካልኦት ዝርእዩኒ ርእየያ 
ኣይፈልጥን’የ። ከምዚ ሕጂ ንስኺ ዕቡይ 
ኢኻ ትብልኒ ዘለኪ - ኣነ ንነብሰይ 
ንሓንቲ መዓልቲ’ውን ከም ትዕቢተኛ 
ሰብ ርእየያ ኣይፍለጥን’የ። ስለዚ 
ክቕይሮ ኣለኒ ዝብሎ’ስ የብለይን። 
- እሞ ሰብ’ዩ እኰ መሰትያትካ
- ስለዚ?
- እዚ ዝብለካ ዘለኹ እቲ ንኻልኦት 

ሰባት እተርእዮ ባህርኻ እዩ። 
- ካልኦት ሰባት ብዛዕባይ ዝሓስቡዎ 

ኢኺ ትነግርኒ ዘለኺ እምበር ኣነ 
ዝዀንኩዎ ኣይኰነን። ንምዃኑ ናይ 

ትዕቢት መዐቀኒ እንታይ’ዩ? ትዕቢት 
ዝብሃል ከመይ’ዩ?
- ኣሃሃሃሃሃ…. እዚ ደኣ ርዱእ 

እንድዩ። ናብ ነብስኻ ተመሊስካ እንዶ 
ርኣዮ።
- ኖኖእ ንገርኒ ደኣ - ትዕቢት ዝብሃል 

ከመይ ማለት እዩ።
- ከምዚ ኣለካ ምሽ ብሰብ ዘይግደስ፣ 

‘በጠጠ’ በሃሊ። ኩሉ ሰብ ካባይ’ዩ ዝትሕት 
ዝብል ኣተሓሳስብ ዘለዎ ዓይነት። ወትሩ 
ክውርዚ ዝፍትን ዓይነት ገለ።
- ጽቡቕ መግለጺ’ዩ። እሞ ሓደ ሰብ 

ከምዚ ዓይነት ባህሪ ሰለዘለዎ እንታይ 
ጸገም የምጸኣልኪ?
- ኣነ ደኣ እንታይ ከይከውን - ንዑ 

ግን ጽቡቕ ኣይኰነን።
- እቲ ባህርያት ጽቡቕ እንተዀይኑ 

ነቲ ሰብ’ዩ ጥቕሙ። ሕማቕ እንተዀይኑ 
ከኣ ንዕኡ። ብመጀመርያ ብባህርያቱ 
ዝጽሎ’ስ ንሱ እዩ። ስለዚ ንዕኡ ዝግደፍ 
እዩ።
- ማለትካ 
- ሰስራሕና ንግበር። ሰባት ከምቲ 

ዝደልይዎ’ምበር ከምቲ ዝድለናዮ 
ኣይኰኑን ዝዀኑ።
- እዋእ?!
- ከምኣ’ያ።

ይቕጽል

በዓል ወጻኢ
ሳዶር ንፈለማ እዋን ኣብቲ ሶልያና 

ዝተኻረየቶ ቤት ክኣቱ እንከሎ ልቡ ጽልኢ 
ዘይኰነት ፍቕሪ’ያ ትተክኽ ነይራ። ኣስመራ 
‘ናይ ፍቕሪ ከተማይ’ እናበለ’ዩ ዝጽዋዓ 
ነይሩ። ምኽንያቱ መዓርፎ ነፈርቲ ኣስመራ 
ምስ ረገጸ እተን ቀልጢፈን ናብ ኣእምሮኡ 
ዝመጽኣ ኣዋልድ ምጭዋት ደቀ’ስመራ’የን። 
ናይ ሕጂ ጉዕዞኡ ግና ከምቲ ዝለመዶ 
ኣይነበረን። እታ ናይ ፍቕሪ ከተማይ እናበለ 
ዝጸወዓ ኣስመራ ናይ ኣፍቃሪቱ ጉድ 
ከተርእዮ’ዩ ዝጽበያ ነይሩ። ስለዚ ፍቕሪ 
እናሓሰበ ዘይኰነ ጽልኢ እናጠጅአ’ዩ ኣብ 
መዓርፎ ነፈርቲ ኣስመራ ኣትዩ። “ክንደይ 
ይጽብቕ ደኣሉ” ኣብቲ ሶልያና ሒዛቶ 
ዝኣተወት ክፍሊ ኰይኑ ኣድናቘቱ ገለጸ። 
ሶልያና’ውን ኮዀብ ኢልካ ክትጠቕሳ ዘኽእል 
ጽባቐ ሓዚላ’ያ ኣብ ቅድሚኡ ነይራ።
“ሳዶረይ ኰፍ በል’’ ናብቲ ሰማያዊ ሕብሪ 

ዘለዎ መሳጢ ሳሎን ኣመልከተትሉ። ሳዶር 
ነቲ ኣብቲ ክፍሊ ዝተቐበሎ ዝሕልሕል 
ዝብል ናይ ፍሩታ ሽታ እናስተማቐረ ኣብ 
ሳሎን ተረይዐ።
“ሶሊ፡ ንዒስከ ኣብ ቅድመይ ተቐመጢ’’ 

ገለ ክትቀራርብ ናብ ኩሽነ ምስ ተበገሰት 
ከም ዕንባባ ኣብ ቅድሚኡ ክትከውን 
ሓበራ። ሶልያና ድሙቕ ፍሽኽትኣ ንጸሓይ 
ብምትዕጽጻፍ ኣብ ቅድሚኡ ተቐመጠት። 
ንፈለማ እዋን’ዩ ከምኡ ኢሉ ክጽዋዓ 
ሰሚዓቶ። ከም ሕጹያ መጠን ድማ ፍሉይ 
ስምዒትን ተስፋን ኣስተማቐረት። “ኣቲ 
ሽኰሪና ከመይ ኣለኺ?’’ ሞራላ ዘበርኽ 
ኣድናቖት ለጊሱ ጠመታ። ዕምባባ’ያ 
መሲላ ነይራ። ከምቲ ዝነበረቶ መወዳድርቲ 
ዝነበረኣ’ውን ኣይትመስልን።
“ንስኻ’ምበር ከመይ ኣለኻ?’’ ክምስምስ 

እናበለት ዓጸፌታ መለሰትሉ። ሓጎስ ኣብ 
ገጻ ዝወሓዘ ማይ ክመስል ጃሕጃሕ ይብል 
ነበረ። ቃና ናይ ኣፍቃሪኣ ንውሽጣዊ 
ስምዒታ ክቕይሮ እናተፈለጣ ንጥርጣረኣ 
ክሳብ ምርሳዕ ክትበጽሕ ደለየት።
“ጽቡቕ ገዛ ኢኺ ተኻሪኺ።’’ ኣዒንቱ 

ካብ ገጽ ሶልያና ናብቲ ዝነበሮ ክፍሊ 
ብምጥምዛዝ ከም ዝዕዘብ ኣዒንቱ ኣንከባለለ። 
“ጽብቕቲ ጎርዞ ኣብ ከምዚ ቤት በይና. . 
.” ክብሎ ዝሓሰበ ከይበለ ሃንደበት ኣቋረጸ። 
ከይሓሰበ’ዩ ዘረባ መሊቕዎ ነይሩ። ንሱ ኣብ 
ጀርመን እንከሎ ምስ ኣፍቃሪኣ ዝፍጽምዎ 
ናይ ዓራት ፍቕሪ ተራእይዎ’ዩ ግንፍል 
ኢሉ። ግና ቀልጢፉ ስምዒቱ ተቖጻጺሩ። 
ነቲ ብፍቕሪ ዝተቐበሎ ቤት ግርማኡ 
ብዘይምቕንጣጡ ድማ ንኣምላኽ ኣመስገነ። 
ሶልያና ልዕሊ ብርካ ዝተሰቕለ ቀይሕ ዝሕብሩ 
ምስ ነብሳ ዝጠበቐ ክዳን’ያ ተኸዲና ነይራ። 
እቲ ዝለበሰቶ ክዳን ናይ ውሽጢ ክዳውንታ 
ኣጉሊሑ ዘርኢ ነበረ። ‘ወዲ ንምቁጽጻር ሓደ 
ሜላ እዚ’ዩ’ ዝበለት’ያ ትመስል። ብልክዕ 
ድማ ሳዶር ናብቲ ቤት ቅድሚ ምምጻኦም 
ኣብ መኪናኡ ተሰቒላ እንከላ’ዩ ኣእምሮኡ 
ክቅየር ጀሚሩ። ኩሉ ኩነታታ ንዕላል ፍቕሪ 
ይዕድም ምንባሩ ርእይ ምስ ኣበላ’ዩ ፈሊጡ። 
ኣብ ፈለማ’ውን ናይ ሶልያና ኣወራርባ’ዩ ኣብ 
ፍቕሪ ሸሚምዎ። ሰለምለም ናይ ኣዒንታ 
ክውተፎም ዝዕድሙ’ምበር ክትርሕቆም 
ዘየፍቅዱ ማግኔት’ዮም። 
ሳዶር ስምዒቱ እንተዝስዕር ነይሩ ነታ ነብሳ 

ንኻልእ ሂባ ፍቕሩ ዝቐተለት ጐርዞ ቁሊሕ 
ኢሉ ኣይምጠመታን። ኣበይ’ሞ ከምኡ 
ክገብር ዝኽእል ዓቕሚ እንተዝነብሮ ንዕኡ 
ምሓሾ። ምኽንያቱ ንዝበደለቶ ጎርዞ ዘቀባጥር 
ስምዒት ኣይምሃለዎን። ልቢ ሳዶር ግና ኣብ 
ጽብቕቲ ሰንኰፍ’ምበር ተሪሩ ክብድህ 
ዝኽእል ኣይነበረን። ‘ጽብቕቲ ጓል ዝኸስስ 
ወዲ ምስ ዓዲ ይበኣስ’ ብምባል ድማ ቀው 
ኢሉ ጠመታ። እታ ክኢላ ሶልያና ድማ 
ኣዒንታ እናስለምለመት ተጸበየቶ።
ሳዶር ካብ ኰፍ ዝበሎ ተሲኡ ናብቲ 

ሶልያና ተቐሚጣትሉ ዝነበረት ኣንፈት 

ብንያም ፍስሃጽዮን

bife@zena.gov.er

ብሰላሕታ ተሳለየ። እታ ጎርዞ እቶም ፍሩያት 
ኣዒንታ ተኺላ ተጸበየቶ። ብኽልተ ኣእዳዋ 
ሒዙ ከተስኣ እንከሎ ድማ ክምስተኣ 
ጠፊኡ ፍዝዝ ኢላ ትጽበዮ ነበረት። ንሳ’ውን 
እቲ ደንጉ’ዩ ከም ሰቡ ዝኸውን ስምዒታ 
ተቖጻጺርዋ ነበረ። እቶም ክልተ ሕጹያት 
ከንፈር ንከንፈር ክራኸቡ እንከለው ናይ 
እስትንፋሶም ሙቐት’ዩ ቀዲሙ ኣብ 
ከናፍሮም በጺሑ። ንሓጺር ካልኢታት 
ተሰዓዒሞም ድማ ዓይኒ ንዓይኒ ተጠማመቱ። 
ቃላት ካብ ልሳን ክልቲኦም ኣናረሓቐ ድማ 
ብዘይካ ምጥምማትን ስውር ናይ ስምዒት 
ነጸብራቕን ካልእ ይረኣዮም ኣይነበረን።
“ሳዳር ማዕጾ ክዓጽዎ’’ በለት ሶልያና 

ኣፍቃሪኣ ነብሳ ሃሰስ ክብል ስለ ዝጀመረ 
ቅድሚ ናብ ካልእ ምስጋሮም ዘሰክፋ ነገር 
ክትገብር ስለ ዝደለየት።
“ኦኬ!’’ ሳዶር ሓሳባ ክትፍጽም ኣእዳው 

ካብ ኣጻብዕታ ብምእካብ ክሳብ ትምለሶ ክጽበ 
ጀመረ። ሶልያና ናብ ማዕጾ ክትስጉም እንከላ 
ኣካይዳኣ ተራ ኣካይዳ ኣይነበረን። 
መቐመጭኣ ብድሕሪት 
ከ ም 

ዘንቀጥቅጥ 
እናገበረት’ያ ኣብ 
ማዕጾ በጺሓ። ማዕጾ 
ተዓጽዩ ኣፍቃሪቱ ኣብ ሕቑፉ 
ክሳብ ዘአቱ ዝተረበጸ ሳዶር ድማ ነታ 
ከም መቐመጫ ኣፍቃሪቱ ትነዋንዎ ዝነበረት 
ልቡ ይሕሉ ነበረ።
ወዲ ተባዕታይ ከመይ ገይራ ከም ትሰልብ 

ዘይጠፍኣ ሶልያና ማዕጾ ድሕሪ ምዕጻዋ 
ተኸዲናቶ ዝነበረት ክዳን ኣውጺኣ ኣብ 
ሳሎን ደርበየቶ። ስንእንእ እናበለት ድማ 
ኣብ ቅድሚ ኣፍቃሪኣ ደው በለት። ‘ኡፍ!’’ 
ኣስተንፈሰ ሳዶር። ኣብ ውሽጡ እሳተ 
ጎመራ ከይፈጥር ዘስግኦ ዝነበረ ቃጸሎ’ዩ 
ሃልሃል ዝብል ነይሩ። ‘ጽባቐ ደቀንስትዮ 
ክዳን ደኣ ሸፊንዎ ከይከውን’ ብምባል ነቲ 
ብዙሕ ሰብ ዘይረኽቦ ጽባቐ ጓለንስተይቲ 
ኣጉሊሑ ዘርኢ ምርኢት፡ ኣዒንቱ ኣፍጢጢ 
ተመልከቶ። ቃንጫ ዝመስል ተኽለ ሰብነት’ዩ 
ኣብ ቅድሚኡ ቆይሙ ነይሩ። ጓል ሕቡእ 
ጽባቐኣ ድሕሪ ክዳና ከም ዘሎ እናኣመነ 
ድማ፡ ‘እንቋዕ እዚ ጽባቐ’ዚ ኩሉ ዝርእዮ 
ኣይከውን’ ብምባል ዕርቃን ሶልያና በይኑ 
ከም ዝረኣዮ ብሓበን ኣፍ ልቡ ነፍሐ። እቲ 
ገና ዘይፈለጦ ተቓጻጺኡ ግና፡ ንሱ ዝረኸቦ 
ዕድል ከም ዝረኸበ ምስ ሓሰበ ሕርቃን ክትል 
ኢልዎ ስምዒቱ ክብለል ተፈለጦ። እቲ ከም 
ተቓጸለ ዝልብልቦ ዝነበረ ኣብ ውሽጡ 
ዝርከብ ስምዒት ግና ቀልጢፉ ከም ዝርስዖ’ዩ 
ገይሩ። ምኽንያቱ ምንም መሸፈኒ ዘይነበሮ 
ዕርቃን ጓለንስተይቲ’ዩ ኣብ ቅድሚኡ ኰይኑ፡ 
‘እንታይ ኢኻ ክትገብር’ እናበለ ዝጽበዮ 
ነይሩ። እቲ ነብሲ’ቲ ድማ ንዘየስሕቶ ከም 
ዘይብሉ’ዩ ዝኣምን። ‘ኣዳም ሓቁ’ዩ ብሄዋን 
ክስሕት’ ድማ በለ ጓል ፈጢርካ ኣይትስሓት 
ምባል ቅኑዕ ከም ዘይነበረ እናሓሰበ።

ሳዶር፡ ናብታ ከም ሓወልቲ ደሪቓ 
ብዘስለምልም ዓዳሚ ኣዒንቲ ትጽበዮ 
ዝነበረት ሶልያና ቀረበ። ኩሎም ናይ ስምዒት 
ህዋሳቱ ቀልጥፍ እናበለዎ’ዩ ክሃድእ ዝፍትን 
ነይሩ። ምኽንያቱ፡ ከም ሰብ መጠን ንስስዐኡ 
ክቆጻጸር ክኽእል ኣለዎ። ወላ ደኣ ሶልያና 
ሕጽይቱ ትኹን’ምበር ድኻሙ ክትፈልጥ 
ኣይደለየን። እምበር እቲ ዝርእዮ ዝነበረ፡ ልቢ 
ሳዶር ይትረፍ ልቢ መልኣኽቲ’ውን ዝጻወሮ 
ይመስሎ ኣይነበረን። “I LOVE YOU 
SOLI!’’ ኢልዋ ናብ ከናፍራ ተጸግዐ። ጣዕሚ 
ናይ ከናፍራ፡ ሽታ ናይ ኣፋ፡ ናይ ኣጻብዕታ 
ምንቅስቓስ. . . ኰታ ንዝረኸቦ ፍቕሪ 
መግለጺ ክሳብ ዝስእነሉ ብሓጎስ ክትኰስ 
ደለየ። “ሶሊ ረጂ. . .” ካብ ዝተዋሕጠ ቃና 
ዝመለቖ ዘረባ መዛዘሚ ከይገበረሉ እንከሎ 
ሶልያና ንመትሓዚ ጡባ ብሓደ ወስታ ፈቲሓ 
ኣብ መሬት ክትድርብዮ ሓደ ነበረ። 

ኩሉ ንዓኻ ትብሎ 
ዝነበረት’ያ ትመስል።

‘ጽባቐ ጓል ከም 
ዝጎልሕ ዝገብሩ 

ካብ ቀንዲ 
ኣካላት 

ጓ ል  
ኣጥባር’ዮም መስለኒ’ 

ሓሰበ። ኣብ ኣፍ ልቢ ሶልያና ዝተቐመጡ 
ኣጥባት ከም ብኹርዓት ክስንጠቕ ዝደለየ 
ጎበዝ ተኣንቲሮም ምስ ጠመትዎ ከም ጥዑም 
መግቢ ዝሸተቶ ክልተ ሳዕ’ዩ ምራቑ ጎርዳዕ 
ኣቢሉ። እቶም ኣብ ኣጥባት ዝርከቡ ጫፋት፡ 
ኣዒንቲ ክመስሉ ከውራሕርሑ ረኣዮም። 
ደንጉኻ ዝብልዎ ዝነበሩ መሲልዎ ድማ 
ከብዲ ኢዱ ከዕልበሎም እንከሎ ንሳቶም’ውን 
ብዓቕሞም ክዳፍኡ ጀመሩ። “ኣንቲ እንታይ 
ዓይነት ሰብ ኢኺ ንስኺ!” በለ ኣብ ክልተ 
ስምዒት ተቐርቂሩ። ኣብ መንጎ ጽልእን ነብሲ 
ሶልያናን ተቐርቂሩ’ዩ ዘዕለብጥ ዝነበረ።
“ኢሂ!’’ ድኹም ናይ ሶልያና ቃና 

ካብ ልሳና ከቃልሕ እንከሎ ብእስትንፋስ 
ተደፊኡ ነበረ። እንታይ ክብላ ከም ዝደለየ 
ኣይተረድኣን።
“እንድዒ ኩለንተናይ ወሲድክዮ’’ ናብ 

ዓራት ከምርሑ እንከለው ዘድመጾ’ዩ - 
ዓራት መወድኢ ናይ ዝተጀመረ ጸወታ 
ፍቕሪ ስለ ዝዀነ።

***
ቢንያምን ኤርሳኖስን ብሰሙኑ’ዮም 

ምድላዋት’ቶም ኣጻፊፎም። ናይ ክልቲኦም 
ኣዕሩኽ ዝከኣሎም ሓገዝ ከበርክቱ ተሓቲቶም 
ብምንባሮም ኩሎም ዓዓቕሞም ገይሮም ነታ 
መዓልቲ ቆጸራ ጥራይ’ዮም ዝጽበዩ ነይሮም። 
መርሃዊት እንታይ ከም ትሓስበላ ትፈልጥ 
ብዘይምንባራ ናብ ቦታ ቆጸራ ክትብገስ እንከላ 
ንይቕሬታ ዝኾና ቃላት ካብ ምንዳይ ወጻኢ 

ንኻልእ ድልውቲ ኣይነበረትን። ሕማቕ 
ክገጥመኒ’ዩ ዝብል ሓሳብ ስለ ዘይነበራ’ውን 
ዝተሰምዓ ፍርሂ ኣይነበረን። ኣቐዲማ 
ናብ ቦታ ቆጸራ ክትብገስ እንከላ ብዛዕባ 
ቃላት’ምበር ብዛዕባ ትኽደኖ ክዳን ግዳሰ 
ስለ ዘይነበራ ተራ ክዳን’ያ ተኸዲና። ቅድሚ 
መዓልቲ ቆጸራ ንቢንያም ክትድውለሉ 
ዝነበራ ሓሳብ ብሰንኪ ናይ ሓትኖኣ ዕንቅፋት 
ክሰምር ኣይከኣለን። ምኽንያቱ፡ ወ/ሮ ሮማ 
ኣብቲ ኣጋጣሚ ጉዳይ ረኺባ ካብ ቤት 
ኣይወጽአትን።
“ኣንታ ፈጣሪ እዚ ወዲ ልበይ ከደንግጽ 

ዘኽእል ዘረባ ከይዛረብ ብኣፉ ሕዘለይ።’’ 
መርሃዊት ናብ ፈጣሪኣ ጸሎት ኣዕረገት። 
ደንጋጺት ብምዃና ብቓላት ካብ ዝሓሰበቶ 
ውሳኒ ከይተንደልህጽ ስግኣት ኣለዋ። ቢንያም 
ጽኑዕ ኰይኑ ክጸንሓ ኰይና’ያ ትምነ።
መርሃዊት፡ ኣብ ከባቢ ዝተቛጸረቶ 

ቦታ ምስ በጽሐት 
ድምጺ መኪና 
ሰሚዓ ንድሕሪኣ 
ግልጽ በለት። 
ኤርሳኖስ 
ወ ዲ 

ገ ዛውታ 
ድማ ማኪና 

እናመርሐ ኣብ ኣዒንታ 
ኣተወ። ከንፈራ ንኽምስታ ከፊታ 

ድማ ናብታ ብቕድሚኣ ደው ዝበለት 
መኪና ሰጎመት። ንቢንያም ስለ ዘይረኣየቶ 
‘ብድሕሪት ኣሎ ማለት’ዩ’ ዝብል ሓሳብ’ዩ 
ነይርዋ። ዘይረኣየቶ’ኳ እንተመሰላ ምስ 
ቀረበት ኣብ ማኪና ምስ ተጸግዐት ግና ከም 
ትጽቢታ ኣየጋጠማን። ኤርሳኖስ ምስ ካልእ 
መንእሰይ’ዩ ጸኒሕዋ።
“መርሃዊት ማለት!’’ በለ ኤርሳኖስ ፍልይ 

ብዝበለ ቃና። ከምኡ ገይሩ ስማ ጸዊዑ ስለ 
ዘይፈልጥ መርሃዊት ግር’ኳ እንተበላ ናይ 
ሰላምታ ዓጸፌታ ግና ኣይረስዐትን።
“ኤርሳኖስ ከመይ ኣለኻ፡ ቢኒኸ ደኣ?’’ 

እቲ ዘገድሳ ሕቶ ሰንድያ መልሲ ተጸበየት። 
እቶም ክልተ ኣብ ማኪና ዝነበሩ መንእሰያት 
ምሉእ ባድላ ምኽዳኖም’ውን ከየገረማ 
ኣይተረፈን።
“ንዕናይ ጥራይ ይጽበየና’ዩ ዘሎ!’’ 

ኤርሳኖስ ታህዋኽ ከም ዝነበሮ ብዝሕብር 
ቃና መለሰላ። መርሃዊት ዝዀነ ከይሓሰበት 
ኣብ ዳሕረዋይ ማኪና ኣተወት። መኪና ከም 
ንፋስ ክትበርር እንከላ ልቢ መርሃዊት ድማ 
ዝሰምዖ ከም ዘለዎ ሓፍሓፍ በለ።

***
“እዚ ወዲ ወላ ሓንቲ በደል ከም ዘይብሉ 

ኣረጋጊጽና ኢና።’’ መቐረት ምስ መሓዝኣ 
ኣብ ዝተራኸበትሉ ኣጋጣሚ ንጽህና ናይ 
ሲናይ ክትሕብር’ያ ተሃዊኻ። 
“ሓቅኺ ዲኺ መቐረት?’’ ዝገረማ 

ሶልያና ካብ ምጥርጣር ከይወጸት ሓተተት። 
እቲ ጉዳይ ብዝርዝር ምስ ሰምዓቶ ድማ ካብ 
ምግራም ከይረሓቐት’ያ ዝን ኢላ ፈዚዛ። 
“ፈጺሙ ክኸውን ኣይክእልን’ዩ መቐረት።’’

“እንታይ ኰይኑ ዘይከውን!’’ ዘይተኣምነት 
መሓዝኣ ክትቁጣዕ ደለየት። “ንዓይ 
ኣይትኣምንን እንተዄንኪ ተዛረቢ። ካብቲ 
ንሳዶር ተመሲሉ ናብ ሲናይ ዝለኣኽናዮ 
ይረኽቦ እንተኢልኪ ድማ ጸገም የብሉን።’’
“እንታይ ደኣ ክብሎ’የ እዚ ጉዳይ?’’ ኣብ 

ዝያዳ ስግኣት ወዲቓ ሓተተት። “ሳዶር ኰነ 
ኢሉ ከምኡ ክገብር ይኽእል? ሲናይ ዝበሃል 
ተመሳሳሊ ስም ዘለዎ ወዲ ደዊልሉ ክበሃልከ 
ይከኣልዶ?’’
“እንድዒ ንዓይ’ውን ገሪማትኒ’ያ ዘላ። 

ብዝዀነ ሲናይ ንጹህ ምዃኑ ምእማን እቲ 
ዘገድሰና ጉዳይ ብምንባሩ እዚ ኣርእስቲ’ዚ 
ተዓጽዩ ኣሎ።”
“ግና ከመይ ገይርኪ ሚእቲ ካብ ሚእቲ 

ንጹህ ምዃኑ ኣሚንክሉ? ንስልዮ ከም ዘለና 
ኣረጋጊጹ ተዋስኦ ፈጺሙ እንተዀነኸ 
መቐረት?’’
“ሶሊ ካልእ ጉዳይ እንዶ ግዳ ኣናድዩ። 

ኣነ፡ ጥርጣረይ ኣብ ልዕሊ ሳዶር’ዩ ዘሎ። 
ምኽንያቱ ምስ ሲናይ ዘለኪ ርክብ ሰባት 
ነጊሮሙልኪ ከይኰኑ’ዩ ስግኣተይ። ሳዶር 
ዝፈለጠ ፈሊጡ፡ ስም ኣፍቃሪኺ ምስ ተላዕለ 
ተርእይዮ ስንባደ ከመይ ከም ዝመስልን 
ብኸመይ ከም ተሽክዕዮ የረጋግጽን ክፈልጥ 
ዝወሰዶ ስጉምቲ ከይከውን ጥርጣረ ኣለኒ። 
ንስኺኸ ከምኡ ኣይትጥርጥርን?’’ ርእይቶ 
መሓዝኣ ክትሰምዕ ተጸበየት።
“እንድዒ ጓለይ!’’ ኩሉ ነገር ሕውስውስ 

ዝበላ ሶልያና ትብሎ ትፈልጥ ኣይነበረትን። 
“ግና ትማሊ ምሳይ ሓዲሩ ነይሩ ዝዀነ 
ንጥርጠራ ዝዕድም ዘረባ ኣይተዛረበንን። እኳ 
ደኣ ካብቲ ዝፈልጦ ባህርያቱ ዝተለወጠ ነገር 
ኣይረኣኹሉን።’’ ዝሓለፈ ለይቲ ዝፈጠረላ 
እምነት ከይሓብአት ሓበረታ።
“ኣቲ ጓል ሓያል ኩኒ!’’ ማዕዳ ጀመረት 

መቐረት። “ደሓር ድማ ሱቕ ኢልኪ 
ዲኺ ምስኡ ትሓድሪ? ሴክስ ገይረ ጥራይ 
ከይትብልኒ?’’ ብዘጠንቅቕ ስምዒት’ያ 
ጠሚታታ።
“እዋእ ተጸሊለ ድየ! እንታይከ ክደግም። 

ኣብ ልዕለይ ዘለዎ ስምዒት ከየረጋገጽኩስ 
ነብሰይ ድማ ክህቦ! ኣይውዕሎን ጓለይ።’’ 
በለት ዕትብ ኢላ። መቐረት ዝዀነ ነገር 
ከይተዛረበት ብፈታሺ ኣዒንቲ ቀው ኢላ 
ጠመተታ። “እንታይ ደኣ ከምኡ ገይርኪ 
ትጥምትኒ?’’ ድሕሪ ምባል ዝሰዓራ ስሓቕ 
ምዕጋት ስኢና ተዋጠረት።
“ገይርኪ ኢኺ’’ በለት መቐረት ብኣዝዩ 

ቁጡዕ ስምዒት። “ኣንቲ መሕፈሪት 
መሓዙታ! እንታይ’የ ክገብረኪ ንዓኺ ኣነስ! 
ቅድሚ ነብስኺ ምሃብኪ ናይ መርዓኺ 
ጉዳይ ግዳ ዘይተጣልሊ።’’
“ንስኺ ክሳብ ሕጂ ምስ ሴም ሴክስ 

ኣይፈጸምክን?’’ ናይ መሓዝኣ ኣካይዳ 
ክትፈልጥ ሓተተት። ከምኣ ርክብ 
ክትፍጽም’ዩ ድሌታ። ምኽንያቱ፡ እቲ 
ስክፍታ ምእንቲ ክቕንጠጠላ።
“ሞይተ ድየ! ኩርዓት ናይ ጓል ዘለኒ ሰብ 

እኳ’የ። እንታይ መጺኡኒ’የ ዝተባህልክዎ 
ዝገብር።”
“ኣቲ በቃ በሊ ይኣኽለኪ!’’ ዓገተታ። 

ምኽንያቱ ንነቐፌታ መሓዝኣ ክትጻወሮ 
ትኽእል ብዘይምዃና።

ይቕጽል  

ምሕረትኣብ ፍስሃየ

ጠቓሚ ምኽሪ
ሓንቲ ናይ ስነ-ልቦና መምህር፡ 

ብዛዕባ ኣተሓሕዛ ጸቕጢ (stress 
management) ንተጋባእቲ ኣስተምህሮ 
ኣብ ትህበሉ ዝነበረት እዋን፡ ካብ ሓደ 
ኩርናዕ ናብ’ቲ ካልእ ኩርናዕ ናይ’ቲ 
ክፍሊ እናተንቀሳቐሰት፡ ክሳብ ፍርቂ 
ማይ ዝመልአት ቢኬሪ ኣልዓለት። ነፍሲ 
ወከፍ ተጋባኣይ፡ ብዛዕባ’ቲ ማይ ዘይሓዘ 
ክፋል ወይ ድማ ብዛዕባ’ቲ ማይ ዝመልአ 
ክፋል ናይ’ቲ ቢኬሪ  ክትሓቶም ምዃና’ዩ 
ተጸብዩ። ንሳ ግን ኣብ ክንድኡ፡ ገጻ 
ብፍሽኽታ ኣብሪሃ፡ “እዚ ናይ ማይ ቢኬሪ 
ክብደቱ ክንደይ’ዩ ኢልኩም ትሓስቡ?” 
ክትብል’ያ ሓቲታቶም። መልሲ ናይቶም 
ተጋባእቲ ካብ 227 ግራም ክሳብ 567 
ዝፈላለ ነበረ።
    ንሳ ብወገና፡ “እቲ ሓቀኛ ክብደት 

ኣይኮነን ዘገድስ። ንኽንደይ ዝኣክል 
ግዜ ከም ዝሓዝኩዎ (ከም’ተሰከምኩዎ) 
እዩ ዝውስኖ። ንሓንቲ ደቒቕ  ጥራይ 
እንተሒዘዮ ጸገም የብሉን። ንሓደ ሰዓት 

ዝኣክል እንተተሸኪመዮ ግን ቅልጽመይ 
ናይ ምርብራብ ቃንዛ ክስምዖ’ዩ። 
ንሓደ መዓልቲ ምሉእ እንተዝሽከምከ 
ድኣ? ኢደይ ደንዚዙ ምለመሰ። ኣብ 
ነፍሲ ወከፍ (ሰለስቲኡ)” ኣጋጣሚ፡ 
ክብደት ናይ’ቲ ቢኬሪ ኣይተለወጠን። 
ይኹን’ምበር ንነዊሕ ግዜ ብዝተሸከምኩዎ 
መጠን፡ ዝያዳ እናኸበደ ይመጽእ። ስለ’ዚ 
ጸቕጥን ጭንቀትን (ሻቕሎትን)’ውን ኣብ 
ሂወት ደቂ ሰብ ልክዕ ከም’ዛ ናይ ማይ 
ቢኬሪ’ዮም። ንሓጺር ህሞት ብዛዕብኦም 
ምስ እትሓስብ ዋላ ሓደ ዝቕየር (ዘጋጥም) 
ነገር የለን። ንንውሕ ዝበለ ግዜ ከኣ 
ብዛዕብኦም ሕሰብ። ክሃስዩኻ ክጅምሩ’ዮም። 
ንምሉእ መዓልቲ ብዛዕብኦም ክትሓስብ 
እንተውዒልካ’ሞ ኣኺሉካ ክትለምስ 
ኢኻ፡ ዋላ ሓንቲ ነገር’ውን ክትሰርሕ 
ኣይትኽእልን ኢኻ ማለት’ዩ” ብምባል 
መሳጢ መብርሂ ሃበቶም። እሞ……….. 
ነታ ዝተሸከምናያ ቢኬሪ ማይ ምቕማጥ 
ኣይንዘንግዕ!!

ብራዚል ኣገራሚ ትርኢት ኣፍላግ
ኣብ ብራዚል፡ ኣብ መንጎ ጸሊም ፈለግ 

(rio negro)ን ፈለማ ኣማዞንን፡ ኣብ’ቲ ናይ 
ክልቲኦም መራኽቦ ዝፈጥር ኣደናቒ ትርኢት 

ብፎቶሾፕ ዝተጸባበቐ ስእሊ’ምበር፡ ባህርያዊ 

‘ተርእዮ እዩ’ ኢልካ ክትዛረብ ዘየድፍር እዩ። 
‘ሪዮ ኔግሮ’ ከም’ቲ ስሙ ዝሕብሮ። ናብ 
ውጹእ ጸሊም ዝተቐራረበ ጸለሎ ዝመስል 

ማይ’ዩ ዘለዎ። በንጻሩ ፈለግ 
ኣማዞን ብሑጻ ዝተኸድነ 
ጨዓይ ዝሕብሩ ማይ ኣለዎ። 
ምእንቲ’ዚ ኣብ ብራዚል 
ዝርከብ ላዕለዋይ ክፋል 
ኣማዞን “ጨዓይ ፈለግ”(rio 
salimoes) ተባሂሉ’ዩ ዝጽዋዕ። 
እቲ ኣገራሚ ትርኢት 
ናይ’ዞም  ክልተ ኣፍላጋት 
እምበኣር፡ ካብ’ቲ መራኽብ  

ጀሚሮም ክልቲኦም ማያዊ ኣካላት ክንሶም 

“ሌንቲኩላር” ደበናታት
ሰማያት፡ ኩሉ ግዜ ዘየቋርጹ ምንጪ 

ምሳጠ ደቂ ሰብ ምስኮኑ እዮም። ሓደ 
ካብ’ዞም ነፍሲ ወከፍና ብዝተፈላለየ መልክዕ፡ 
ዓቐን፡ ቅርጽን ሕብሪን ክንርእዮ ዝበቓዕና 
ሰማያዊ ኣካል ደበና’ዩ። እዚ ዝተፈላለዩ 
ኣፈጣጥራ (ኣቃውማ) ደበናታት ንዘመናት 
ዝኣክል ብክኢላታት ሜትዮሮሎጂ 
መጽናዕቲ ተኻይዱሉን ኣሎ። በዚ መሰረት፡ 
እዞም ክኢላታት ሜትዮሮሎጂ፡ ኣብ 
ኣቃውማኦም ተሞርኲሶም ንደበናታት 
ዝተፈላለየ ስያሜታት ሂቦምዎ ኣለዉ። 
ሓደ ካብኣቶም እምበኣር፡ እቲ ናይ ጽምደ-
ጐብጓብ (biconvex) መነጸር ቅርጺ ዘለዎ 
‘ሌንቲኩላር’ እናተባህለ ዝጽዋዕ ዓይነት 
ደበና’ዩ።
    ‘ሌንቲኩላር’ ደበናታት ኣብ ኣዝዩ 

ልዑል ብራኽ ስለዝፈጠሩ  altocumulus 
lenticularis እናተባህሉ’ውን ይጽውዑ’ዮም። 
ብኣቃውማኦም ድማ ምስ’ቲ ኣንፈት ንፋስ 
ብትዂሎ ዝተሰርዑ’ዮም።  እዞም  ዓይነት 

ደበናታት’ዚኦም፡ ብዝውንኑዎ ቅርጺ 
መግለጺ ናይ ገለ ዘይተፈልጡ በረርቲ  
ኣካላት (unidentified flying objects) 

ኮይኖም ከገልግሎ’ውን ተራእዮም’ዮም።
    ጠሊ ዘለዎ ህዱእ ንፋስ ኣብ ልዕሊ 

ኣኽራናት ክነፍስ እንከሎ፡ ተኸታተልቲ 
ዓበይትን ቀጥ ዝበሉን ማዕበላት ክፍጠሩ 

ይኽእሉ’ዮም። ኣብ’ዚ ግዜ’ዚ እቲ ኣብ ጥርዚ 
ናይ’ቲ ማዕበል ዝርከብ ዓቐን ሙቐት ናብ 
ዛዕዛዕታ (dewpoint) ደረጃ ምስ ዝወርድ፡ 
ኣብ’ቲ ኣየር ዝርከብ ጠሊ ብምስራብ 
(condense) ‘ሌንቲኩላር’ ደበናታት ክፍጠር 

ይኽእል። እዚ ጠሊ ዝሓዘለ ኣየር ናብ ጋብላ 
ናይ’ቲ ማዕበል ምስ ዝምለስ ግን፡ እቲ ደበና 
ክብተን ይኽእል’ዩ።

ናይ20 ካልኢት መምልኢ ባተሪ 
ሞባይል (charger)

ሓንቲ ጓል 18 ዓመት ህንዳዊት 
ኣሜሪካዊት ጎርዞ ንሞባይል ቴልፎን 
ኣብ ውሽጢ 20 ካልኢት ቻርጅ ክገብር 

ብቕዓት ዘለዎ ሓያል ካፓሲተር ብምምሃዘ 
ኣድናቖት ረኺባ።
         እታ ኣብ ሳራቶጋ- ካሊፎርኒያ 

ዝምቕማጣ ዔሻ ኼር ዝተባህለት ጎርዞ 
ብትካል ኢንተል ዝነኣሳት ስነ-ፍልጠተኛ 
ተባሂላ ክትሽለም በቒዓ ኣላ። እዚ ዔሻ 
ዝመሃዘቶ ኣዝዩ ደቂቕ መሳርሒ ኣብ 

ሞባይል ቴልፎን ባተሪ ክግጠም ዝኽእልን 
ነቲ በትሪ ድማ ኣብ ውሽጢ 20 -30 
ካልኢት ቻርጅ ክገብር ዝኽእል’ዩ።

    ብመሰረት 
መግለጺ ዔሻ፡ 
እቲ ዝመሃዘቶ 
መ ሳ ር ሒ 
10,000 ግዜ 
ቻርጅ ክግበር 
ይኽእል። እዚ 
ማለት፡ እቲ ናይ 
ዔሻ ካፓሲተር 
ዝተገጥመሉ 
ቻርጅ ክኸውን 
ዝኽእል ባተሪ 

ን10,000 ግዜ ከም ብሓድሽ ክምላእ 
ይኽእል’ዩ። እዚ ልዕሉ ካፓሲተር (super 
capacitor)፡ ክሳብ ሕጂ መጸውዒ ስም 
የብሉን። ኣብ ውሽጡ ግን፡ ኣብ ንእሽቶ 
ቦታ ኣዝዩ ብዙሕ ጸዓት ክዕቀብ ስለዝኽእል 
ቀልጢፉ ብምምላእ፡ ነቲ ዝመልኦ ቻርጅ 
ንነዊሕ ግዜ ናይ ምዕቃብ ዓቕሚ ኣለዎ።

ሓደገኛ ቢንቶ ፈለግ ቪቲም
ኣብ ዞባ ሳይበርያ -ሩስያ  ቪቲም 

ተባሂሉ ዝፍጠር ኣዝዩ ገፊሕ ፈለግ ኣሎ። 

ነዚ ፈለግ’ዚ ከም መሳገሪ ኮይኑ ዘገልግል 
ካብ ጣውላ ዝተሰርሐ ቢንቶ ግን ኣዝዩ 

ኣብ ሕማቕ ኩነታት’ዩ ዝርከብ። ንሓንቲ 
መኪና ጥራይ ከምዘሕልፍ ኮይኑ’ዩ 

ተሰሪሑ። ንውሓቱ ድማ ንሓደ ክኢላ 

ክሪድቶፈር ጋርድነር
ኣብ 2006 The pursuit of Happiness 

ዘርእስታ ናይ ዊልስሚዝ ፊልም ተዓዚብኩም 

እንተሃሊኹም እሞ ድማ ዊል ስሚዝ ብዛዕባ 

ታሪኽ ሂወት ዘዘንቱ ፊልም እንተሰሪሑ 
እቲ ታሪኽ ሂወቱ ዝተዘንተወሉ ሰብ ናይ 

ብሓቂ ኣብ ሂወቱ ዕዉት ምዃኑ 
ክትግንዘቡ ትኽእሉ ኢኹም። 
ክሪስቶፈር ጋርድነር እምበኣር ሓደ 
ካብዞም ዊል ስሚዝ ብዛዕባ ታሪኽ 
ሂወቶም ፊልም ዝሰርሓሎም 
ሰባት’ዮ። ከም ቈልዓ ኮይኑ ኣብ 
መናበዩ ድኻታት እትው ውጽእ 
እናበለ ዝዓበየ ክሪስቶፈ ጋርድላር፡ 
ኣብ 2006 ዝነበሮ ሃብቲ 65 
ሚልዮን ዶላር’ዩ ዝግመት ነይሩ። 
ኣብ መጀምርታ 1980ታት ሰበይቱ 
ምስ ሞተቶ ኣብ’ቲ እዋን’ቲ ህጻን 
ምስ ዝነበረ ወዱ ቤት ኣልቦ ኮይኑ 
ኣብ ፈቖዶ ጎደናታት ሳንፍራንሲስኮ 

ኮለል ክብል ዘይረኣዮ ተቐማጣይ’ታ ከተማ 

ኣውቲስታ ንኽሳገሮ (እናዘወረ ማለት’ዩ) 
3 ደቓይቕ ዝወስደሉ 570 ሜትሮ እዩ። 
ክኢላ ኣውቲስታ እንተዘይኮይኑ ግና ናብ 
15 ሜትሮ ትሒቱ ዝርከብ ፈለግ ቪትም 
ምጥሓስ ዘይተርፍ’ዩ።
  ዞባ ሳይቤርያ ኣብ ሰሜናዊ ክፋል 

ሩስያ ዝርከብ ኣዝዩ ቆራሪ ዞባ’ዩ። ዳርጋ 
ዓመት ምሉእ ድማ ብበረድን ውርጭን 
ዝተሸፈነ’ዩ። ብሰንኪ’ዚ ከኣ ዝበዝሐ ግዜ 
ማእከል ናይቲ ቢንቶ ሒዝካ ክትጉዓዝ 
ኣጸጋሚ ስለዝኾነ ኣዝዩ ሓደገኛ’ዩ። 
ማለትሲ ጠልጠል ዝበለ በረድ የዐሽዩካ 
ቁሩብ ውስን እንተ ኢልካ ኣኺሉካ’ዩ። 
ይኹን’ምበር ተጠቀምቲ ናይ’ዚ ቢንቶ 
ብርግጽ ተቐማጦ ናይቲ ከባቢ’ዮም። 
እዞም ተቐማጦ ብቐጻሊ ብመኪና 
ክመላለሱ’ዮም ዝረኣዩ። ምኽንያቱ  ነቲ 
ፈለግ ንምስጋር ዘለዎም እንኮ ኣማራጺ 
እዚ ቢንቶ’ዚ ጥራይ ስለ ዝኾነ።

ፈጺሞም ከይተሓወሱ (ከይተጸምበሩ) ብ6 
ኪሎ ሜተር ዝኣክል ጎድኒ ንጎድኒ ኣብ ሓደ 
መስመር (ስንጭሮ) ስለ ዝውሕዙ እዮም። 
በዚ ምኽንያት ከኣ መስሕብ በጻሕቲ ሃገር 
ክኾኑ ባህርያዊ ነገር’ዩ። 
  እዚ ፍሉይ ተርእዮ  ናይ’ዞም ኣፍላጋት 

ካብ ምንታይ’ዩ መንቀሊኡ ዝብል ሕቶ 
ምልዓል’ምበር ኣገዳሲ’ዩ። መልሱ ከኣ፡ 
“ብዓቐን ሙቐት፡ ብፍጥነት ዋሕዚን 
ብሕፍሰት (density) ማይን ስለዝተፈላለዩ 
እዮም” ዝብል’ዩ። በዚ መሰረት ‘ሪዩ ኔግሮ’ 
ኣብ 28c ዓቐን ሙቐት ብ2 ኪሎ ሜተር 
ኣብ ሰዓት ክጓዓዝ እንከሎ፡ ፈለግ ኣማዞን 
ድማ ኣብ 22c ብ4 ክሳብ 6 ኪሎ ሜተር 
ኣብ ሰዓት ፍጥነት ይውሕዝ።

ዳርጋ ኣይነበረን ክበሃል ይከኣል። ከምዚ 
ኰይኑ ግን ተስፋ ከይቆረጸ ነጋዳይ ኣክስዮን 
ኮይኑ ክዕወት ብምሕላን ኣብ ዲን ዊተር 
ረይኖልድስ ዝተባህለ መሰልጠኒ ማእከል 
ንሓጺር ግዜ ስልጠና ወሰደ። ዝነበራኦ ገንዘብ 
ንመደቀሲ ይትረፍ ንመግቢ ዝኣኽላ’ውን 
ስለዘይነበራ፡ ምስ ወዱ ኣብ መዘናግዒ 
መናፈሻታትን ህዝባዊ ዓይኒ ምድርን 
እናሓደረ ንነዊሕ ሰዓታት ብምስራሕ ናይ 
ገዛእ ርእሱ ትካል ክሳብ ዝውንን ክርህጽ 
ነይርዎ። ኩሉ ጻዕርታቱ ድማ ኣብ 1987 
ፍረ ሃበ። ጋርድነር ናብ ቺካጎ ብምኻድ 
ናይ ገዝእ ርእሱ ትካል ድለላ ከፈተ።
እዚ ሰብ’ዚ ዕላማኡ ንምውቃዕ፡ ዝበረኸን 

ቁንጣሮ ገንዘብ እናዋህለለ፡ ክሳብ ንዕኡን 
ንወዱን ዝኸውን መንበሪ ገዛ ዝገዝእ 
ንምረት ጽቡቕ ገይሩ ኣስተማቐራ።

ዋዛ ካብዝን ካብትን
ሓደ ምስሌነ ናብ ሓደ ፍትዋት እንስሳታት (pet animals) ዝሽየጠሉ ዱኳን 

ብምምራሕ መዘናግዒ ዝኾኖ ሓደ እንስሳ ክገዝእ ከም ዝደለየ እቲ በዓል ድኳን 
ሓበሮ። በዓል ዱኳን ትቕብል ኣቢሉ፡ “ንዓኻ ዘድልየካ ነገር ኩሉ ኣለኒ፡ እቲ ትርእዮ 
ዘለኻ ሕንጻይ (ፓፓጋሎ) ንኣብነት ብምዝራብ ጥራይ ዘይኮነ ኣብ ጸጋማይ እግሩ 
ዘላ ገመድ እንተስሒብካያ ምሉእ ሙዚቃ የስምዓካ፣ ኣብ የማናይ እግሩ ዘላ ገመድ 
እንተስሒብካያ ድማ ጸሎት ከስምዓካ ይኽእል እዩ” ብምባል ብዛዕባ እቲ ሕንጻይ 
ብሓበን ተዛረበ። በዚ ዝተገረመ ምስለኔ ከኣ “ብሓቂ ዓጀብ ዘብል ክእለት’ዩ። 
ግን ክልቲአን ገመድ እንተስሒብካየን እንታይ ይገብር?” ክብል ሓተተ። ኣብዚ 
ግዜ‘ዚ እቲ ዋና ከይተዛረበ ወዮ ሕንጻይ’ “ኣንታ ድንዙዝ ምስሌኔ ካብ ሰፈረይ 
እወድቕ’ምበር እንታይ ክገብር ድኣ!” ብምባል ኣሰንበዶ።

* ኩነታት ኣተዓባብያኻ 
ከተዕልለና?

- ከምዚኾነ ኣብ ሃገረ ሰብ ዝዓቢ 
ቆልዓ፡  ካብ ወለደይ ዝኣክል ፍቕሪ 
ሓልዮትን ናብዮትን እናተገብረለይ 
እየ ዓብየ።  ወለደይ ረብሓ ትምህርቲ 
ዝርድኡ ስለ ዝነበሩ ዕድመይ 
ንትምህርቲ ምስ ኣኸለ  በቲ ዕድል 
ተጠቒመ ክሳብ’ዚ ደረጃ’ዚ ክበጽሕ 
ክኢለ።

* ኣብ ንጥፈታት ጉስነትን 
ማሕረስን ትዋሳእ’ዶ ነይርካ?

- ቁሩብ ኣብቲ ማሕረስ’ኳ  
ይሓይሽ’ምበር፡ ኣብ መጓሰስ ኣይግድን’የ 
ነይረ።  ፈትየ ጸሊአ ግን ናብራ ስለ 
ዝኾነ ድሕሪ ትምህርተይ ኣብ ጉስነትን 
ማሕረስን እዋሳእ ነይረ።

* ኣብ ትምህርቲ ዝነበረካ 
ተገዳስነትን ደረጃታትካን ከመይ 

ነይሩ?

- ኣብ ትምህርቲ ኣዝየ ግዱስን 
ከም ውጽኢቱ ድማ ምስ ደቂ 
ክፍለይ’ውን ተወዳዳሪ’የ ነይረ። መባእታ 
ኣብ ዝነበርኩሉ’ኳ ብዙሕ ብልጫታት 
እወስድ ኣይነበርኩን።  ናብ ማእከላይ 
ኣብ ዝሰገርኩሉ እዋን ግን ፡ ካብ 
ክፍለይ ቀዳማይ ሓደ ሓደ ግዜ’ውን 
ካብ ምሉእ ቤ/ት ናይ ዩኒት ቀዳማይ 
እዋጽእ ነይረ። ኣብ ካልኣይ ደረጃ’ውን 
እቲ ብልጫ እናዓቀብኩዎ’የ መጺአ 
ድሕሪኡ ዘዕግብ ነጥቢ ረኺበ ናብ 
ዩኒቨርሲቲ ኣስመራ ኣትየ።

* ዓውዲ ሕክምና ዝመረጽካሉ 
ምኽንያት እንታይ’ዩ?

- እቲ ምኽንያት ብዙሕ እንድዩ ፡ 
ሓደ ካብኡ ግን ኣብ ስድራ ሓደ ሓኪም 
ክህሉ  ኣለዎ ዝብል  ባህጊ ነይሩኒ  እዚ 
ከኣ መበገሲ ዘለዎ’ዩ።

* ከመይ?

- ብንእሽቶይ ከለኹ እዝከረኒ ኣደይ 
ጥዕና ስለ ዘይነበራ “ሓሚመ” እንዳበለት 

ብተደጋጋሚ ተሸግረናን ተሻቕለናን‘ሞ 
፡ ሓደ መዓልቲ ናብ’ቲ ኣብ ጥቓና 
ዝነበረ ሕክምና ንወስዳ። እቲ ሓኪም  
ገለ ከኒናታት መሳሊ ምስ ሃባ ይሕሻ ፡ 
ኣነ ነዚ ክንርኢ ከለኹ ኣብ ኣእምሮይ 
ከምቲ ሓኪም ክኸውን ባህጊ ከሕድር 
ጀሚረ።  ከም ተወሳኺ ኣብ ደገ ዝነብር 
ሓወቦይ ኣብ ዓውዲ ስነ ህይወት 
(ባዮሎጂ) ኣትየ ምስ በልክዎ “ ጽቡቕ! 
ነጥቢ ድኣ ክትረክብ ጽዓር’ምበር 
ዶክተር ክትከውን ትኽእል ኢኻ” 
ኢሉኒ ። ኣብ’ቲ እዋን’ቲ  ዝተሰምዓኒ 
ሓጎስ ክገልጾ የጸግመኒ (ሰሓቕ) ኣብ 
2004  ኣብ ሃገርና ሓድሽ ቤ/ት ሕክምና 
ተጀሚሩ። ዕድለኛ ኮይነ ከኣ ካብ’ቶም 
ብዙሓት ዘመልከትና፡ ምስ’ቶም ሒደት 
ሕክምናዊ ትምህርተይ ክከታተል 
ክኢለ፥ በዚ ከኣ እቲ ካብ ነዊሕ 
ዓመታት ጀሚሩ ዝነበረኒ ሃረርታ 
ክሰምረለይ ክኢሉ።

* ትምህርቲ’ሞ ከመይ ነይሩ?

ኣዝዩ ጽዑቕ ሒደት ሰዓታት 
እትድቅሰሉ ግን ከኣ ባህታ ዝፈጥር 
ዓይነት ትምህርቲ’ዩ ነይሩ። ኣብቲ 
ቀዳማይ ክልተ ዓመት እቲ ትምህርቲ 
ብክልሰ ሓሳብ ጥራይ ዝወሃብ’ዩ ነይሩ፥ 
ድሕሪኡ ግን እቲ ብክልሰ ሓሳብ 
እትመሃሮ ብግብሪ ኣብ ሆስፒታላት 
እናተዋፈርካ ኢኻ ትመሃር። ካብ ዓመት 
ናብ ዓመት እናቐጸልኩ ክኸይድ ከለኹ 
ከኣ ነቲ ትምህርቲ ዝያዳ እናፈተኹዎ 
መጺአ። ኣብዚ ዕዉት ኮይነ ክወጽእ ተራ 
ወለደይን ሓወቦይን ቀሊል ኣይነበረን። 
በዚ ኣጋጣሚ’ውን ከየመስገንክዎም 
ክሓልፍ ኣይደልን። 

* ሽዱሽተ ዓመታት ትምህርቲ’ሞ 
ተፈሊጡካ’ዶ ወይስ ከይተፈለጠካ እየን 
ሓሊፈን?

-ኣብቲ መጀመርያ ክጅምር ከለኹ 
ብፍላይ  በዕሩኽተይ  ገለ ዘየተባብዕ 
ዘረባታት እሰምዕ ነይረ፥ ብሕጂ እዚ 
ኩሉ ዓመታት ክትመሃር ቁሩብከ 
ንስድራኻ ኣይትሓስበሎምን ዲኻ? 
ብቑጠባኸ መን ክሕግዘካ’ዩ ዝብሉ 

ንተስፋኻ ዝፈታተኑ 
ዘረባታት’ዮም ነይሮም 
እዚ’ኳ ብኽፍኣት ዘይኮነ 
ብገርሂ ከም ሓልዮት 
ዝቐርብ ዝነበረ ‘ዩ፡ 
ብኣንጻሩ ከኣ ጥራይ 
ድሌትን ተበግሶን 
ይሃልኻ’ምበር ሽዱሽተ 
ዓመት’ኳ ሽዱሽተ 
ወርሒ’የን ከይተፈለጣኻ 
ክሓልፋ’የን ፡ ብርግጽ 
ከኣ ግዜ ንዝጥቀመሉ 
ሓጺር’ዩ፡ ተፈሊጡካ’ዶ 
ንዝበልካዮ ግን 
ተፈሊጡኒ’ዩ ብጽቡቕ 
ከኣ’የ ዝዝክሮ። “ሸውዓተ 
ዓመት ከይመሃሩ ሰብዓ 
ዓመት ይድንቁሩ” ዝብል 
ብሂል’ዩ ዘዘኻኽር። ስለዚ 
ኣብ ትምህርቲ እተሕልፎ 
ግዜ መኽሰብ’ምበር 
ክሳራ የብሉን። ዓይነት 
ትምህርቲ ብዘየገድስ 
ማለት’ዩ።  

*  ኣብ ኮለጅ 
ዘሕለፍካዮ ህይወት 

ከመይ ትዝክሮ?

- ህይወት ኣብ ኮለጅ ምስቲ 
ዝነበርክዎ ብምንጽጻር ዝሓሸ’ዩ ነይሩ። 
ምኽንያቱ ቅድሚኡ ናብራ ስካፑሊ’የ 
ዝመርሕ ነይረ። ካብ ስድራ ተፈሊኻ  
ኩሉ ንጥፈታት ገዛ ባዕልኻ እናማላእካ 
ክትነብር ጸኒሕካ ፡ ኣብ ኮለጅ ጥራይ 
ኣጽኒዕካ ከኣል’ምበር ብኻልእ 
ኣይትሸገርን ኢኻ።  

*ሞያ ሕክምና ምስ ካልኦት 
ዓውድታት ብምንጽጻር ፍሉይነቱ 

ከመይ ትገልጾ?

-ዝኾነ ሞያ ናቱ ብልጫ ኣለዎ። ኣብ  
ሞያ ሕክምና  እንተመጺእና ግን ፣ 
ብቐጥታ ምስ ህይወት ስለዝተኣሳሰር 
ፍልይ ይብል። ቅድሚ ህይወት ከኣ 
ዝስራዕ የለን። ካብ ኩሉ ዓውዲታት ሞያ 
ዝኸበደ’ውን እዩ።  ልዕሊ ኩሉ ከቢድ 
ሞያዊ ሓላፍነት ዘሰክም’ዩ። 

*ሓኪም ህጻናት ክትከውንን 
ዝመረጽካሉ ምኽንያት እንታይ’ዩ?

- ኣነ ካብ ቅድም ህጻናት ይፈቱ’የ 
ምስኦም ዘሕልፎ ግዜ’ውን እቲ ልዕሊ 
ኩሉ ባህታ ዝፈጥረለይ’ዩ፥።  ብዓይነ 
ሕክምና ዝኾነ እትገብረሎም ሓገዛት 
ድማ ቀልጢፎም እዮም ለውጢ  
ዘርእዩ። ከም ተወሳኺ’ውን ኣብ ሃገርና 
ካብ ዝርከቡ ዓውድታት ትምህርቲ 
ገፊሕ ዕድል ስለዝረኸብኩ’የ ሓኪም 
ህጻናት ክኸውን መሪጸ።  

*  ሓኪም ህጻናት ምዃን እቲ 
ዝኸበደ ምዃኑ’ዩ ዝጥቀስ ፡ ዓበይቲ 
ኣብ ሓኪም ቀሪቦም ሕማሞም ወይ 
ስምዒቶም  ክገልጹ ይኽእሉ ህጻናት 

ግን ከምኡ ኣይኮኑን

- ብርግጽ! ብፍላይ ትሕቲ ኣርባዕተ 
ዓመት ዝዕድመኦም ህጻናት እቲ 
እትገብረሎም ሓገዛት ወለዲ ብዝህቡኻ 
ሓበሬታን ባዕልኻ መርሚርካ 
ብእተለልዮ ጸገማትን’ዩ፡ እዚ ከኣ 
ብህድኣት ግዜ ሂብካ ዝዕመም’ዩ። እዚ 
ክብል ከለኹ እቲ ህጻን ብኣግኡ ጸገሙ 
ኣለሊኻ እትገብሮ ሓገዝ ንመጻኢኡ 
ስለዝጸሉ ልዑል ጥንቃቐ ዝሓትት’ዩ። 

* ገለ ካብ’ቲ ኣብ ስራሕ ዘገጥመካ 
ጸገማት እንታይ ኣሎ ትጠቕሶ?

- ዝኾነ ናብ ሕክምና ዝመጽእ 
ሰብ ሻቕሎት ኣለዎ ፡  እዚ ከኣ ከም 
ቅቡልን ርዱእን እትወስዶ’ዩ።  ውላዱ 
ኣብ ሓጺር ግዜ ብቕጽበት ክሕከመሉ 
ይደሊ። ንኹሉ ብሓደ ግዜ ድሌቱ 
ከተማልኣሉ ከኣ ዘይከኣል’ዩ። ቅድሚኡ 
ዝመጹ ምናልባት’ውን ዝያዳ ዝተሃስዩ 
ወይ ዝተወጽዑ ክህልዉ ከም ዝኽእሉ 
ዝዝንግዑ ኣለዉ፡ ኣብ ከምዚ ኩነታት’ዩ 
ጸገማት ዘጋጥም። ኣብ’ዚ ዓቕሊ የድሊ 
ማለት’ዩ።  

* ኣብ ሆስፒታል ኦሮታ ሓደ 
ካብ’ቶም ምቕሉል ኣቀባብላ ዘለዎም 
ሓካይም ምዃንካ ይፍለጥ’ዩ  ብዛዕባ’ዚ 

እንታይ ትብለና?

- (ሰሓቕ) ኣነ’ኳ ካብ’ቶም ካልኦት 
መሳርሕተይ ዝተፈልየ ኣቀባብላ ኣለኒ 
ኣይብልን’የ። እንተኾነ ከም ሓኪም 
ክኾኖ ስለ ዘለኒ’ዩ። ሓደ ሓኪም ከኣ 
ካብ’ቲ ቀንዲ ከንጸባርቖ ዘለዎ ባህሪ 
ምቕሉልነት’ዩ። 

* ከም መንእሰይ ሓኪም መጠን 
ካባኻ እንታይ ትጽቢት ይግበር?

-  ከም መንእሰይ መጠን ዝያዳ 
ክመሃር’የ ዝደሊ። ሞያይ ዝያዳ ኣዕሚቐ 
ዝያዳ ከበርክት’ዩ ጻዕረይን ሓሳበይን።

* ሓኪም ናይ ግዜ ደረት የብሉን 
ለይትን ቀትሪን ዝሰርሓሉ እዋን ኣሎ፡ 
ሓደ ሓደ ግዜ’ውን ንነዊሕ ሰዓታት 
ዕረፍቲ ዘይምርካብ ክህሉ ይኽእል’ዩ 

ነዚ ከመይ ትገጥሞ?

- ብርግጽ እዚ ሞያ ኣዝዩ በዳሂን 
ኣድካሚን’ዩ። እቲ እትሰርሖ ሰዓታት 
ዘይኮነ ፡ እቲ እትሕግዞ  ሕሙም 
ወይ ውጹዕ’ዩ ዘገድሰካ። ሓደ ሓደ ግዜ 
ክንደይ ግዜ ከም ዘጥፋእካ ክትርስዖ 
ትኽእል ኢኻ። 

* ናብ ውልቃዊ ዕላል’ዶ ክንሰግር?

- ጸገም የለን።

*ተመርዒኻ’ዶ?

- እወ! በዓልቲ ቤተይ ወ/ሮ ናጽነት 
ንጉሰ’ያ ትበሃል። 

*ውላድከ?

- ሓይልኣብ ፡ ሲዶናን መሓሪን 
ዝበሃሉ ሰለስተ ምጩዋት ቆልዑ 
ኣለዉኒ።

*ከም ሓኪም ህጻናት መጠን 
ንደቅኻ ከመይ ትኣልዮም?

- ብውሑዱ ኣብ ጥዕንኦምን ስነ 
ልቦናዊ ኣተዓባብያኦምን ብዝግባእ 
እርድኣሎም’የ። ብዓቢኡ ከኣ ብዓልቲ 
ቤተይ ኣዝያ ንፍዕቲን ውሕልልትንያ።  

* ውልቃዊ ባህሪኻ’ኸ ከመይ’ዩ?

- ኣነ ብተፈጥሮይ ሕዉስን ተዋዛዪን 
እየ። ምስ ዝኾነ ሰብ ክረዳዳእ ጸገም 
የብለይን።  ዝኾነ ወልፊ’ውን የብለይን   
ክዕቅቦ ከኣ እደሊ’የ።

* ካልእ ባህታ ዝፈጥረልካ  .

- ኩዕዞ ምርኣይ እፈቱ’የ። ባህላዊ 
ንጥፈታት ዘበለ’ውን ይምስጠኒ’ዩ። 

* ኩዕሶ ካብ ኣልዓልካ ናይ 
ኣየነይቲ ጋንታ ደጋፊ ኢኻ?

-ናይ ኣርስናል ደጋፊ’የ ። ብታክቲክ 
ኣጸዋውትኦም ይምስጡኒ’ዮም ።

*ኣብ መወዳእታ ንመንእሰያት 
እንታይ ክትብል ምደለኻ?

-መንእስያት ብድሆታትን ዕድላትን 
ኣለዎም፡ነቶም ብድሆታት ብኸመይ 
ይስዕሮም፡ ነቶም ዕድላትከ ብኸመይ 
ይጥቀመሎም ክሓስብ ኣለዎ፣ ብዓቢኡ 
ድማ ባህላዊ ክብርታቱን ታሪኹን 
ክዕቅብ ኣለዎ፣

*ነመስግነካ ዶክተር!

-ኣነ’ውን አመስግን። 

“ኣብ ዓውዲ ሕክምና  እተጥፍኦ  ሰዓታት ዘይኮነ፡
 እትሕግዞ  ሕሙም ወይ ውጹዕ’ዩ ዘገድሰካ”

ዶ/ር ተስፋህይወት ገብረማርያም

ሓደ ካብ’ቶም ምቕሉላት ሓካይም  
ኣብ  ሆስፒታል ህጻናት ኦሮታ‘ዩ።፡  
ብዙሓት ደቆም ከሐክሙ ናብኡ 
ዝቐረቡ ወለዲ ብፍሕሽው ኣቀባብልኡ 
ይንእድዎ።፡  ኣብ ዓምዲ ጋሻ ሰንበት 
ክንዕድሞ ናብ ሆስፒታል ኦሮታ 
ተንቀሳቒስና ብኣካል ምስ ረኸብናዮ’ውን 
ትሕትንኡን ምቕሉል ኣቀባብልኡን ነዚ 
ክንጠቕሶ ዝጸናሕና ባህርያቱ ዘራጉድ 
ኮይኑ ረኺብናዮ። መንእሰይ  ዶክተር 
ተስፋሂወት ገብረማርያም ይበሃል። ኣብ 
1982 ኣብ ዞባ ደቡብ ንኡስ ዞባ ጸሮና 
ደቂለፋይ ኣብ ዝተባህለት ዓዲ ተወሊዱ። 
ናይ መባአታ ትምህርቱው’ን ኣብኡ 
ተኸታቲሉ።  ማእከላይ ደረጃ ኣብ 
ከተማ ሰንዓፈ፡  ካልኣይ ደረጃ  ኣብ 
ዓዲ ቐይሕ  ተማሂሩ።  ኣብ 2001  
ሃገራዊ   መልቀቒ  ፈተና  ተኻፊሉ ናይ 
ዲግሪ  ነጥቢ ብምርካብ ናብ ዩኒቨርሲቲ  
ኣስመራ ብዓውዲ ትምህርቲ ስነ-ህይወት 
(ባዮሎጂ) ኣጽኒዑ። ኣብ 2004 ኣብ 
ቤ/ት ሕክምና ኦሮታ ናይ ሽዱሽተ 
ዓመት ጽዑቕ ሕክምናዊ ትምህርቲ 
ብምውሳድ ኣብ 2009 ብሜዲካል 
ዶክተር ድሕሪ ምምራቕ፡ ናብ ሆስፒታል  
ተሰነይ ተመዲቡ ብተወፋይነት  ክሰርሕ 
ድሕሪ ምጽናሕ ኣብ 2011 ንድሕረ 
ምረቓ ኣብ ዓውደ ሕክምና ህጻናት 
(ፔዳትሪክስ)  እናሰርሐ ትምህርቱ ኣብ 
ምክትታል ይርከብ።  ምስኡ ዝገበርናዮ 
ዕላል ይስዕብ፥- 

   ዮናስ ኣብርሃም

ስፖርት

ኣብቲ ኣብ ሜዳ ቦቾፍልያ ኣስመራ 
ብውዕውዕ መንፈስ ዝካየድ ውድድራት 

ዮናስ - ኮኾብ ተጻዋታይ ኩዕሶ ሰኪዔት 
ኤርምያስ ኣስፍሃ

ድራር ፍስሃየ

ሻምፕዮን ኩዕሶ ሰኪዒት ዞባ ማእከል ካብቶም 
ብሉጽ ክእለት ዘርእዩ ተጻወትቲ’ዩ። ስለዝኾነ 
ከኣ ብሉጽ ተጻዋታይ ኩዕሶ ሰኪዔት ዞባ 
ማእከል 2012/2013 ብምዃን ተሸሊሙ፡ 
መንእሰይ ዮናስ ሃብተሚካኤል።
ብ1993 ኣብ ኣስመራ ገጀረት ዝተወለደ 

ዮናስ፡ ፍትሓዊት እትበሃል ዓባይ ሓብቱ 
ተጻዋቲት ኩዕሶ ሰኪዔት ስለዝነበረት ናብ 
ሜዳ ቦቸፊልያ ሒዛቶ ትኸይድ ነበረት። 
ንዮናስ እቲ ሽዑ ዝካየድ ዝነበረ ጸወታታት 
ይምስጦ ስለዝነበረ፡ ኩዕሶ ገዚኡ ኣብ 
ዝተፈላለየ ሜዳታት ክጻወት ጀሚሩ። ኣብ 
2004፡ ብገዲምን ብሉጽ ተጻዋታይ ዝነበረን 
ንጉሰ ሃብተማርያም ኣብ ዝዋሃብ ዝነበረ 
ስልጠናታት ኩዕሶ ሰኪዔት ተሳቲፉ ዘድሊ 
ስልጠናታት ወሰደ። እቲ ብንጉሰ ሽዑ 
ዝወሰዶ ስልጠናታት ከኣ ኣብዚ ሕጂ ዘሎ 
ብቕዓቱ ሓጋዚ ተራ ከምዝነበሮ ይገልጽ። 
ብሓቂ ድማ እቲ ብሉጽ ንጉሰ፡ ብሉጽ የናስ 
ንምፍራይ በቒዑ።
ዮናስ ጎድኒ ጎድኒ’ቲ ብንጉሰ ዝወስዶ 

ዝነበረ ስልጠናታት፡ ናይተን ዝማሃረለን ዝነበረ 
ኣብያተ ትምህርቲ ወኪሉ ይጻወት ነበረ። 
ንኣብነት ናይ ማእከላይ ደረጃ ተማሃራይ 
ቤት/ት ሓርበኛታት ከሎ ንቤት ትምህርቱ 
ክልተ ግዜ ዋንጫ ክትወስድ ዓቢ ተራ 
ነበሮ። ብዘይካ’ዚ  ንቤት/ት ካልኣይ ደረጃ 

ሰማእታት ወኪሉ ኣብ ዝተጻወተሉ’ውን 
መሳጢ ብቕዓት ኣብ ርእሲ ምንጽብራቑ 
ብሉጽ ኣመዝጋቢ ሸቶ ዓመተ 2008/2009 
ውድድራት ኩዕሶ ሰኪዔት ኣብያተ 
ትምህርቲ ብምዃን ተሸሊሙ።
ብድሕሪ’ዚ ናይ ኣብያተ ትምህርቲ 

ጸወታኡ ኣብ 2005/2006 ባና ምስ 
ዝተባህለት ጋንታ ናይ 3ይ ዲቪዥን 
ተጸንቢሩ ኣብ ሜዳ ቦቾፍልያ ጸወትኡ 
ፈለመ። ዮናስ ንጋንትኡ ባና ከም ሓለቓ 
ጋንታ ኮይኑ ጽቡቕ ኣወሃሃዳ። በቲ ሽዑ 
ዘርእዮ ዝነበረ ክእለትን ብቕዓትን ንመጻኢ 
ክዓቢ ከምዝኽእልን ጽቡቕ መጻኢ ክህልዎ 
ከምዝኽእልን ናይ ብዙሓት ተዓዘብቲ 
ኩዕሶ ሰኪዔት ግምታት ነይሩ። ምስ ጋንታ 
ባና ክልተ ዓመት ምስ ጸንሐ፡ ንኽእለቱን 
ብቕዓቱን ዘስተብሃለ ድራር ፍስሃየ ዝተባህለ 
ኣሰልጣኒ ምስ ናይ 3ይ ዲቪዥን ጋንታ 
ሸባብ ከም ዝጽንበር ገበረ። ምስታ ጋንታ 
ድማ ዝተፈላለየ ዓወታት ተጎናጸፈ።
ዮናስ ብቕዓቱ እናበረኸ፡ ስሙ እናደመቐ 

መጽአ። ዕድሚኡ ጌና ንእሽቶ ስለዝነበረ ግን 
ኣሰልጣኒኡ ቕሩብ ተመኩሮ ንኽድልብ 
ብማለት ምስ ጋንታ 3ይ ዲቪዥን ዙላ 
ንተወሳኺ ዓመት ከምዝጻወት ገበረ። ምስ 
ጋንታ ዙላ’ውን ከም ሓለቓ ጋንታ ኮይኑ 
ዘይንዓቕ ኣበርክቶ ብምግባር፡ ነታ ጋንታ 

1ይ ደረጃ ንኽትሕዝ ኣኽኢልዋ።
ዮናስ ዝተጸንበራ ዝኾነት ጋንታ ጸብለል 

ኢላ ዋንጫ ከተልዕል ልሙድ ተርእዮ 
ነይሩ። ኣብ 2008/2009 ኤክስፖ ምስ 

ዝተባህለት ጋንታ 2ይ ዲቪዥን ተጸንቢሩ 
ዋንጫ ኣልዓለ። እታ ጋንታ ከኣ ናብ 
ውድድራት 1ይ ዲቪዥን ሰገረት። ስማ 
ከኣ ብስም ሲቲ ሰንተር ተቐየረ። ዮናስ፡ ኣብ 

2009/2010 ምስ ሲቲ ሰንተር ብምጽዋት፡ 
ነታ ጋንታ ብፍሉይ የዋሃህድን መሳጢ 
ብቕዓት የርእን ስለዝነበረ ንዞባ ማእከል 
ወኪሉ ክጻወት ተመርጸ።
ኣብ 2011/2012 ንዝኽሪ ነፍስሄር 

ቦኽረጽየን ኣብ ዝተኻየደ ውድድራት 
ዮናስ ካብቶም ደሚቖም ዝወጽኡ ተጻወትቲ 
ነበረ። ብድሕሪኡ ናብ መበል 25 ዙርያ 
ሃገራዊ ኣገልግሎት ንሳዋ ወረደ። ኣብ 
ሳዋ’ውን ኣብቲ ዝካየድ ዝነበረ ናይ በራጊድ 
ውድድራት ብሉጽ ተጻዋታይ ተባሂሉ 
ተሸሊሙ።
ኣብ 2012/2013 ካብ ሳዋ ናብ ኣስመራ 

ምስ ተመለሰ፡ ምስታ ንኣስታት ሓደ ዓመት 
ዝገደፋ ጋንትኡ ሲቲ-ሰንተር፡ ብቕዓቱን 
ክእለቱን ከም ሓድሽ ኣዕብዩ ክጻወት ጀመረ። 
ኣብ ምክልኻል፡ ኩዕሶ ኣብ ምቕባል ዘርእዮ 
ዝነበረ ክእለት ትስፍውን ብሉጽን ተጻዋታይ 
ምዃኑ ኣመስከረ። ናይቲ ዓመት ዝተኻየደ 
ውድድራት ሻምፕዮን ብሉጽ ተጻዋታይ 
ተባሂሉ ከኣ ተሸለመ። 
ብቕዓቱ ንምሕላው ልምምድን 

ጅምናዚምን ብስሩዕ ከምዘካይድ ዝሕብር 
ዮናስ፡ ኣብ ውድድራት ሻምፕዮን ዞባ 
ማእከል ምስ ዓንበርበብ ዘርኣዮ ጸወታ ዝንኣድ 
ነይሩ። ኣብታ ውድድር ከኣ ብውልቁ 24 
ሸቶታት ኣመዝገበ። ብፍላይ ኣብ ውዱእ 
ግዜ ካብ ርሑቕ ደርብዩ ዘመዝገባ 3 
ነጥቢ ትሕሰብ ሸቶ ንመጋጥም’ቶም ጋንታ 
ቀታሊት ከምዝነበረት ይጠቅስ። ብሳላ’ታ ሸቶ 
ከኣ ጋንትኡ ተዓዊታ ወጽአት። ብዘይካ’ዚ 
ምስ ጋንታ ማይተመናይን ሳዋን ዘርኣዮ 
ጸወታ ካብ ተዓዘብቲ ኣድናቖት ዝረኸበሉ 
ነበረ። ምስ ጋንታ ባና ኣብ 3ይ ዲቪዥን 
እናተጻወተ፡ ጋንትኡ ምስ ተሳዕረት ብኽቱር 
ስምዒትን ሕርቃንን ዝኣክል ከምዝበኸየ 
ይዝክር።
ኣብ 2004/2005 ወዲ ሱዳን ዝተባህለ 

ናይ ጋንታ እዋን ተጻዋታይ ይምስጦን 
የድንቖን ከምዝነበረ ዮናስ ይገልጽ።
ኣብ መወዳእታ ሃገራዊ ፈደረሽን ኩዕሶ 

ሰኪዔት፡ ነቲ ብርሱንን መሳጥን ኣገባብ 
ዝካየድ ውድድራት ተኸታቲሉ ሃገራዊት 
ጋንታ ከቕውም፡ ምስ ሃገራዊት ጋንታ ኮይኑ 
ድማ ስሙን ስም ሃገሩን ከጸውዕ ዘለዎ ባህጊ 
ልዑል ምዃኑ ከይጠቐሰ ኣይሓለፈን።

ኢጣልያዊት ክለብ ሮማ ኣብ ዓመተ 2001 
ብኣሰልጣኒ ፋብዮ ካፔሎ እናተኣለየት ዋንጫ 
ሰሪ ኣ ኢጣልያ ድሕሪ ምጭባጣ፡ ኣብ ዝሰዓበ 
ልዕሊ 10 ዓመታት ብቕዓታ እናኣንቆልቆለ 
ክኸይድን ደረጃኣ ድሕሪ’ታ ናይ ከተማ 
መቐናቕንታ ላዝዮ ክስራዕን ብምጽንሑ 
ደገፍታ ካብ ስታድዩም ኦሊምፒኮ ብትሑት 
ውጽኢት’ታ ጋንታ ርእሶም ኣድኒኖም 
ክወጹ’ዮም ጸኒሖም’ዮም።
ሎሚ ዓመት ግን እታ ጋንታ ኣብ ዝሓለፈ 

ሪከርድ ሮማ ክሳብ ዋንጫ ይቕጽልዶ ይኸውን?
ዓመታት ውጽኢት ንዘየመዝገቡላ ከም 
ስጳኛዊ ልዊስ ኤንሪኬ ዝኣመሰሉ ኣሰልጠንቲ 
ብምስንባት ንኣሰልጣኒ ሩዲ ጋርሽያ መዝነት 
ምስልጣን ብምሃብ ነቲ ንፍራንቸስኮ ቶቲን 
ዳኒኤል ዲ-ሮሲን ዝኣመሰሉ ገዳይም ተጻወትቲ 
ዝሓቖፈ መስመር ምክፍፋላን ምጥቃዓን ከም 
ኣይቮርያዊ ጀርቪኝዮ፡ ኢጣልያዊ ማርኮ 
ቦርየሎ፡ ሆላንዳዊ ኬቪን ስትሮትማንንን 
ብራዚላዊ ማይኮንን ዝኣመሰሉ ሓደስቲ 

ተጻወትቲ ብምውሳኽ ኣብዚ ዓመተ ስፖርት 
ንተኸታታሊ ዓሰርተ ጸወታታት ዓወት 
ብምምዝጋብ ኣብ ታሪኽ ግጥም ክለባት 
ኢጣልያ ሓድሽ ምዕራፍ ገንጺላ ትርከብ። 
ድሮ’ውን ኣካይዳቶም ካብ ዘላ ግጥማት 

ነተን ወትሩ ኣብ  ውድድራት ኢጣልያ 
ጸለውቲ ዝበሃላ ናይ ከተማ ሚላኖ ጋንታታት 
ኢንተርን ሚላንን ከተሰንፈን ክኢላ ብምህላዋ 
ሎሚ ዓመት ብዘይ ጥርጥር ልዕሊ ኩለን 

ጋንታታት ዋንጫ ናይ ምልዓል ተኽኣሎኣ 
ርሒብ ምህላዉ’ያ ጋዜጣ ዴሎ-ስፖርት 
ኢጣልያ እትገልጽ፡ ዝሓለፈ ዓመተ ሻድሻይ 
ደረጃ ተሰሪዓ ውድድራ ዝዛዘመት ሮማ፡ ዛጊት 
ኣካይዳቶም ካብ ዘላ ዓሰርተ ግጥማት ሰረ-ኣ 
ኢጣልያ ልዳታ ሓንቲ ሸቶ ጥራይ ከአንግድ 
ብምኽኣሉ፡ ኣብ መላእ ኤውሮጳ ካብ ዝርከባ 
ክለባት ዝሓየለ መስመር ምክልኻል እትውንን 
ጋንታ ከብላ ክኢሉ ከምዝርከብ ይግለጽ።

ወትሩ ብዝህቦም ኣካታዕቲ ርእይቶታት 
ስሙ ካብ መራኸቢ ብዙሓን ስፖርት 
ዘይርሕቕ ኣርጀንቲናዊ ዲያጎ ኣርማንዶ 
ማራዶና፡ ሕጂ’ውን ገጹ ናብ ኣጥቃዓይ ሃገሩ 
ሰርጂዮ ኣጉዌሮ ኣዚሩ ይርከብ፡ እቲ ናይ 
ጸወታ ዘመኑ ምስ ሓሽሽ ብዝተኣሳሰረ ስሙ 
ዘየጸበቐ ተዓዋቲ ዋንጫ ዓለም ኣርጀንቲናዊ፡ 
ነቲ ኣብ እንግሊዛዊት ሃብታም ክለብ 
ማንቸስተር-ሲቲ ይኹን ሃገራዊት ጋንታ 
ኣርጀንቲና ብሉጽ ብቕዓት ኣብ ምንጽብራቕ 
ዝርከብ 25 ዝዓመቱ ወዲ ሃገሩ ኣጥቃዓይ 
“ድኹም፡ ፈራሕን ኣብ ርእሱ ዘይተኣማመንን 
ተጻዋታይ” ክብል’ዩ ጸርፊ ኣዝኒቡሉ ዘሎ። 
ምኽንያት ናይዚ ድማ፡ ኣጉዌሮ ምስታ 

ቅድሚ ኣርባዕተ ዓመታት ተመርዕይዋ 

ብፍትሕ ጓሉ ዝቐሓረ ማራዶና 
ንኣጉዌሮ ይዝልፍ

ሩስያ ንእንግሊዝ ስዒራ ዋንጫ ዓለም 2018 
ከተአንግድ ዕድል ምርካባ ዝፍለጥ ኮይኑ፡ ኣብዚ 
እዋን’ዚ ብደገፍቲ ኩዕሶ እግሪ’ታ ሃገር ዝርአ 
ዘሎ ሱር ዝሰደደ ዓሌታዊ ኣድልዎን ጸርፍን 

ዓሌትነት ኣብ ሩስያ
እታ ሃገር ንዝረኸበቶ 
ዕድል ምእንጋድ ርእያ 
ከይትስእኖ ሻቕሎት 
ፈጢሩ ይርከብ።
ነዚ ካብ ዝሓለፈ ቀረባ 

ዓመታት ክርአ ዝጸንሐ 
ተርእዮ ዓሌታውነት 
ነዳዲ ዝተወሰኾ፡ ዝሓለፈ 
ሳምንቲ ኣከፋፋሊ 

ማንቸስተርሲቲ ያያ ቶረ ካብ ደገፍቲ ሩስያዊት 
ክለብ ሲ-ኤስ-ኬ ሞስኮ ዝወረዶ ዓሌታዊ 
ጸርፊ ብማሕበር ኩዕሶ እግሪ ኤውሮጳ ምስ 
ክብደቱ ዘይከይድ ቀጻዒ ስጉምቲ ከይተወስዶ 

ብምትራፉ’ዩ። ሓያለ ወገናት ደገፍቲ’ታ 
ክለብ ብዘርኣዩዎ ዘይስፖርታዊ  ተግባር 
እታ ጋንታ ካብዚ ዝካየድ ዘሎ ውድድራት 
ኩዕሶ እግሪ ኤውሮጳ ክትእገድ ተደጋጋሚ 
ጻውዒት ከቕርቡ ኣብ ርእሲ ምጅማሮም፡ 

እዚ ተግባራት’ዚ እንተቐጺሉ እታ ሃገር ኣብ 
2018 ከተአንግዶ ተዓዊታትሉ ዘላ ውድድር 
ዋንጫ ዓለም’ውን ከይተረፈ ክትምንጠል 
ከምዝድግፉ’ዮም ብሰፊሑ ዝዝረብ ዘሎ።  

ዝነበረት ጓሉ ንማራዶና - ጂኒናን መስሪትዎ 
ዝነበረ ሓዳርን ብፍትሕ ብምዝዛሙ ምዃኑ’ዩ 
ዝግለጽ። ናብ ቤት ፍርዲ ኣምሪሑ ዝርከብ 
ጉዳይ ኣጉዌሮን ጂያኒና ማራዶናን - ቤንጃሚን 
ክብሉ ዝሰመዩዎ ውላዶምን ሃዋኺ ባህርያት 
ማራዶና ተወሲኹዎ እንታይ መደምደምታ 
ኮን ይረክብ ይኸውን? 

ገና መዛረቢ ኣርእስታት ትሰርሕ ዘላ 
መጽሓፍ ኣሰልጣኒ ማንቸስተር ዩናይትድ 
ነበር ኣሌክስ ፈርጉሰን ኣብዛ ንዛዝማ ዘሎና 
ሰሙን ጥራይ ናይ ልዕሊ 115 ሽሕ 
ቅዳሓት መሸጣ ብምርካባ ካልእ ኣርእስቲ 

ተወሳኺ ሰሪሓ ትርከብ። ኣቐዲመን ንሕትመት 
ካብ ዝበቕዓ ልብ-ወለድ ካብ ዘይኮና ናይ 
ህቡባት ተጻወትቲን ኣሰልጠንቲ መጻሕፍቲ 
ብእንግሊዛዊ ዴቪድ ቤካም ተጻሒፋ 
ዝነበረት My Side ዘርእስታ ኣብ 2004 
ንሕትመት ዝበቕዐት መጽሔት ኮይና 
ኣብ እዋና 82 ሽሕ ቅዳሓት ኣብ ሓደ 
ሰሙን ተሸይጣ ምንባራ ይዝከር።       

ኣሰላሙዓሌኩም!   ኣብ’ታ 
ጥቓ ገዛና ሓንቲ ናይ መባእታ  
ቤት ትምህርቲ ኣላ።  ክረምቲ 
እንተኾይኑ ድኣ’ያ ትጽሙ’ምበር 
ሓጋይሲ ድሃይ ተማሃሮ፣   ደወል 
ቤት ትምህርቲ መዛሙር ኮታ 
ኩሉ ኢና እንሰምዖ ! ባህ ከኣ 
ይብለና። ብሕልፊ ኣነ ሸምጊለ 
ዳርጋ ኣብ ገዛ  ስለ ዝውዕል 
ነዚ ዝጠቐስኩልኩም ድሃይ 
ቤት ትምህርቲ ብሃንቀውታ’የ 
ዝጽበዮ። ምስማዕ ጥራይ’ውን 
ዘይኮነ ክናፈስ ንደገ ዘወር ክብል 
ከለኹ ዝዕዘቦ ኣሎ። ዝበዝሑ 
ተማሃሮ  ግቡእ ምድላዋት 
ጌሮም ኣብ ሰዓቶም ኣብ’ቲ ቤት 
ትምህርቲ ክርከቡ ከለዉ፣ ሓደ 
ሓደ ግን ጎተት እናበሉ ዝመጹ 
ገለ’ውን ትምህርቲ ምስ ተጀመረ 
ከርክቡ እናተሃንፈጹ ዝመጹ 
እርኢ። ካብኡ ናብኡ ካብ’ቶም 
ናይ ንግሆ ዝመሃሩ እቶም 
ናይ ድሕሪ ቀትሪ ዝመሃሩ 
ይሕሹ። እቶም ናይ ንግሆ 
ዝመሃሩ ቀልጢፎም ኣብ ክንዲ 
ብድድ ዝብሉ ፣ ክመጣልዑ 

ግዜ ይሓልፍ ኣሎ። ከም’ቲ 
ብቐዳማይ ዝበልናዮ ብእዋኑ 
ምድቃስ ብእዋኑ ንክትትንስእ 
ይሕግዝ’ዩ። ንእግረ መገደይ 
ንገለ  ደንጉዮም  ዝመጹ ቆልዑ 
ስለምንታይ ኢኹም ትድንጉዩ 
“ እብሎም’ሞ ገለ “ደቂስና” 
ይብሉ፣ “ስለምንታይ’ሞ ትድቅሱ 
ኣንሂህኩም ዘይትትስኡ” 
እንተበልክዎም “ፊልም እንዲና 
ክንርኢ ኣምሲና” ይብሉ። 
እቲ ዝርእይዎ ፊልምታት 
ገሊኡ ክሳብ ሰዓት ሓደን 
ልዕሊኡን ከም ዝጸንሕ’ውን 
ነጊሮምኒ።  ፊልም እናረኣዩ  
ዝድቅሱ ብዙሓት’ዮም። ወለዲ 
ከተስእዎም ላዕልን ታሕትን 
ይብሉ፣   እግሮም ከይተሓጽቡ 
ወይ’ውን ለይቲ ዝለብሱዎ 
ክዳን እንተልዩዎ’ውን ከይለበሱ  
ምስ’ታ ለቢሶማ ዝወዓሉ  ናብ 
ዓራቶም ዝድርበዩ ኣለዉ።  እዚ 
ብመደብ ዘይምጉዓዝ’ዩ። 

ብዙሓት ለባማትን 
መስተውዓልትን ቆልዑ ግን 
ብእዋኑ ይድቅሱ፣ ንጽባሒቱ 
ዝለብሱዎ ናይ ቤት ትምህርቲ 
ዲቪዛኦምን ማህደሮምን 
ብግቡእ ኣዳልዮሞ ስለዝሓድሩ፣ 
ንጽባሒቱ ብዙሕ ሸገር ገር 
ኣይብሉን።  ዝትስኡሉን ንቤት 
ትምህርቲ ዝነቕሉሉን ፍሉጥ 
ሰዓት ሃልዩዎም ገጾም ተሓጺቦም 

፣ ብህድኣት ቆሪሶም’ዮም ናብ 
ቤት ትምርህቲ ዝብገሱ።  
ብተብተብ እንተኾይኑ ግን 
ከብድኻ ከይመላእካ፣ ማህደርካ 
ከይፈትሽካ ስለ እትህንፈጽ ኣብ 
ክፍሊ ምስ ኣቶኻ ይስልክየካ፣  
ከተምሃሁቕ ትውዕል 
እቲ መምህር ዝብሎ’ውን 
ኣይትሰምዕን፣ቀባሕባሕ ክትብል 
ሓንቲ ከይሓዝካ ንገዛ ትምለስ። 

 ብዘይካ’ዚ  እቶም ተማሃሮ 
ንክፍሊ ክኣትዉን ክወጹን 
ከለዉ ሃገራዊ መዝሙር 
ይዝምሩ’ዮም። እቲ ዜምኡ 
ኮነ ግጥሙ ግን ብግቡእ ስለ 
ዘየጽንዕዎ   መቐረት ይስእን።  
እቲ ግጥሙ እንታይ ይብል 
ኣሎ፣ እንታይ’ከ ‘ዩ ትርጉሙ 
ብህድኣት ኣጽንዕዎ፣ ዜምኡ’ውን 
ከምኡ ! ደርፊ ስለምንታይ’ዩ 
ዝፍቶ እንተልኩም  እቲ 
መሳርሒ ሙዚቃታት ምስ’ቲ 
ጥዑም ድምጺ ዘያሚ ተወሃሂዱ 
ስለዝስማዕ’ዩ። ኣበይ ዓው ትብል 
ኣበይከ ትትሕት፣ ግዜ’ውን 
እናሓለኻ’ዩ። ቅልጣፈ ምስ 
ዝህሉ ንእዝኒ’ውን ይሕርኩኽ’ዩ፣ 
ስለዚ ፍቱዋት ደቀይ ሃገራዊ 
መዝሙር’ውን ብህድኣት 
ግጥሙን ዜምኡን ኣጽኒዕኩም 
ክትዝምሩ ፈትኑ!             

ወግዒ ኣቦይ ያሲን ሎሚ ከኣ ገዛና 

ነለቕልቖ ኣለና!

ብብዝሒ ምልቕላቕ ነዛ 
ገዛ ከተጽብቡዋ ኢኹም 

!

ብሂላት  ኣዛምዱ

1. ንዝህንጥስ          	 A. ኣሕቢሩ

2. ንሓራስ              	 B. ምሕረት የውርደልካ

3. ንቐደም በል ንዝብለካ 	 C. ሓጎስ ይሃብካ

4. ንዘጓስዕ            	 D. ትሕሾ ትብሎ

5. ንዝበኪ ቆልዓ       	 E. ኣባይካ ትብሎ

6. ላባም ንዝብለካ     	 F. ጥዑም ምለስ

7. እንቋዕ ሓጎሰካ ንዝብለካ 	 G. ብሩኽ 

8. ንሕሙም          	 H. እንቋዕ ማርያም መሓረትኪ

9. ርሑስ በዓል ንዝብለካ 	 I. ይምሓርካ/ኪ

10. ንዝምርቐካ         	 J. ኣሜን! 

* ኣብ ዓለም ኣስታት 9,700 ዓይነት ኣዕዋፍ ኣለዋ።

* እታ ዝቐልጠፈት ዑፍ ኣብ ሰዓት ኣስታት 100 ማይልስ (160 ኪሎ ሜተር ኣብ ሰዓት 
ትበርር።

ኩለን  ዓይነት ኣዕዋፍ ዝበራ ኣይኮናን ። ሰገንን  ኣብ ባሕሪ ዝነብሩ ፒንጕዊን ዝተባህሉ ዓይነት 
ኣዕዋፍ  ኣኽናፍ’ኳ እንተሃለዎም ኣይበሩን’ዮም።  እቲ መንገብገቦም ንምብራር ዘይኮነ  ሚዛኖም 
ሓልዮም ንክንቀሳቐሱ  ይሕግዞም።

* እታ ዝነኣሰት ዓይነት ዑፍ  BEE HUMMING BIRD እትበሃል ኮይና ቁመታ ከባቢ 2 ኢንች 
ወይ (5 ሴንቲ ሜተር’ዩ። እታ ዝዓበየት ከኣ ሰገን’ያ።  ቁመታ 2.4 እዩ።

* ኣዕዋፍ ኣብ መላእ ዓለም ኣብ ኩሉ ቦታታት  ይርከባ። ኣብ ጫካታት ምድረበዳታት ደሴታት 
ጫፍ እምባታት  ዓበይቲ ከተማታትን ገጠራትን ካልእ ቦታታትን  ይርከባ። 

መልሲ ናይ ዝሓለፈ ሰሙን።
1 x9+2=  11

12 x 9+3= 111
123 x 9+4= 1111

1234 x 9+5= 11111
12345 x 9+6= 111111

123456 x 9+7= 1111111
1234567 x 9+8= 11111111

12345678 x 9+9= 111111111
123456789 x 9+10= 1111111111

ኣይገርመኩምን’ዶ!

ፍቱዋት ቆልዑ እዛ ትርእዩዋ ዘለኹም ሳንዱቕ 
ካብ 1 ክሳብ 9 ብዘለዉ ቁጽርታት ምልኡዋ፣ ድምር 
ናይ’ዞም ቁጽርታት ብኹሉ ሸነኽ ማለት ንትኹል ፣ 
ንጋድም ፣ ንስያፍ (Diagonal) 15 ክመጽእ ኣለዎ። 
ቁጽሪ 5 ድማ ግድን ኣብ ማእከል ትህሉ። 

ተማ. ደጀን ህብትዝጊ

ማ/ካ/ደ/ቤ/ት ዱታ

ባረንቱ

5

ገለ ብዛዕባ ኣዕዋፍ

ነቲ ግጥሚ ብግቡእ ደኣ ነጽንዓዮ!


